
Маринэщ.

ЩIышылэм и 28,
махуэку

ЦIыхум теухуа щэхур 
хэIущIыIу мыщIыным и 
дунейпсо махуэщ

Интернетыр къыщамы-
гъэсэбэп дунейпсо ма-
хуэщ. ЦIыхухэр зы махуэкIэ 
нэхъ мыхъуми «дунейпсо 
хъым» къыхэшыным хуэ-
гъэзауэ ягъэуващ.

Армение Республикэм и 
Армэм и махуэщ

Белоруссием щагъэлъа-
пIэ ЩIэныгъэм и махуэр

1897 гъэм дизель гъэсы-
ныпхъэкIэ лажьэ, куэду 
къыщIэбгъэкI хъуну двига-
тель зэпкъралъхьащ. 

1906 гъэм къэралым 
щыяпэу цIыхубзхэм папщIэ 
политехникэ курс нэхъы-
щхьэхэр Санкт-Петербург 
къыщызэIуахащ. А еджапIэ 
нэхъыщхьэр 1924 гъэм зэ-
хуащIыжауэ щытащ.

1986 гъэм США-м и 
«Челленджер» хьэрш кхъу-
хьыр лъатэри зы дакъикъэм 
щIигъукIэ уэгум итауэ 
 къэуащ. Абы иса астро-
навтиблри хэкIуэдауэ щы-
тащ.

1991 гъэм Куйбышев къа-
лэм и цIэр Самарэ жиIэу 
зэрахъуэкIащ.

Совет тхакIуэ, усакIуэ, 
драматург, Социалист Лэ-
жьыгъэм и ЛIыхъужь Ката-
ев Валентин къызэралъху-
рэ илъэси 124-рэ ирокъу.

УФ-м щIыхь зиIэ и артист-
кэ, КъБР-м и цIыхубэ ар-
тисткэ Шэру Соня къызэра-
лъхурэ илъэс 92-рэ ирокъу.

Спортсмен цIэрыIуэ, 
Олимп Джэгухэм атлетикэ 
хьэлъэмкIэ тIэунейрэ я чем-
пион хъуа Жаботинский 
Леонид къызэралъхурэ 
илъэс 83-рэ ирокъу.

КъБР-м, Абхъазым щIыхь 
зиIэ я артист, Ингушым, Шэ-
шэн республикэхэм гъуаз-
джэхэмкIэ щIыхь зиIэ я лэ-
жьакIуэ Атэбий Игорь и ныб-
жьыр илъэс 59-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-

тынущ. Хуабэр махуэм гра-
дуси 7 - 13, жэщым градуси 
2 - 3 щыхъунущ.

ЩIышылэм и 29,
мэрем

Ядернэ зауэр мыдэным 
цIыхухэр къыхуеджэным 
и дунейпсо махуэщ

1710 гъэм Урысей пащ-
тыхьым славяныбзэм и 
пIэкIэ урысыбзэм и иджы-
рей алфавитыр къащтэным 
теухуа указыр къыди-
гъэкIащ.

1833 гъэм Урысейм 
щыяпэу Санкт-Петербург 
къалэм пощт IуэхущIапIэ 
къыщызэIуахащ.

1886 гъэм Бенц Карл япэ 
автомобилыр къызэри-
гупсысам щыхьэт техъуэ 
 патентыр къратащ. 

1908 гъэм япэ урысей 
аэроклубыр къызэрагъэпэ-
щащ.

1921 гъэм РСФСР-м и 
ЦIыхубэ комиссархэм я со-
ветым и деж ВЧК-м и 
IуэхухэмкIэ щыIэ управле-
нэм унафэ къищтащ шына-
гъуэншагъэр къызэгъэпэ-
щынымкIэ органхэм щы-
лэжьэнухэр щрагъэджэн 
курсхэр къызэIуахыну. 
Иджыпсту ар Урысей 
 ФСБ-м и Академиерщ.

1935 гъэм СССР-м Кали-
нин (иджы Тверь) областыр 
къыщызэрагъэпэщащ.

1943 гъэм советыдзэхэм 
Мейкъуапэ, Тихорецк къа-
лэхэр нэмыцэ фашист зэ-
рыпхъуакIуэхэм къыIэщIа-
гъэкIыжащ.

1964 гъэм Австрием щыщ 
Инсбрук къалэм IХ ЩIыма-
хуэ Олимп Джэгухэр къы-
щызэIуахащ. Олимпиадэр 
щIышылэм и 29 - мазаем и 
9-хэм екIуэкIащ. Абы щы-
гъуэщ Iэжьэм ису бгым 
 къежэхынымкIэ япэ зэпе-
уэхэр щекIуэкIауэ щытар.

1992 гъэм Лениным и цIэр 
зэрихьэу Москва дэт къэрал 
библиотекэм зэреджэр 
Урысей къэрал библиотекэ 
жиIэу зэрахъуэкIащ. 

2001 гъэм КъБР-м и 
цIыхубэ усакIуэ, Социалист 

Лэжьыгъэм и ЛIыхъужь 
КIыщокъуэ Алим дунейм 
ехыжащ

США-м и 25-нэ президент, 
а къэралым и унафэщI 
 нэхъыфI дыдэхэм ящыщу 
къалъытэ Мак-Кинли Уи-
льям къызэралъхурэ илъэ-
си 178-рэ ирокъу.

Урыс тхакIуэ, драматург 
цIэрыIуэ, дунейпсо литера-
турэм и классик Чехов Ан-
тон къызэралъхурэ илъэси 
161-рэ ирокъу.

Франджы тхакIуэ, жыла-
гъуэ лэжьакIуэу щыта, Но-
бель игъэува саугъэтыр ли-
тературэмкIэ (1915 гъэм) 
зыхуагъэфэща Роллан Ро-
мен къызэралъхурэ илъэси 
155-рэ ирокъу. 

Критик, АКъУ-м и профес-
сору щыта, филологие 
щIэныгъэхэм я доктор Чэ-
мокъуэ Тыркубий къызэ-
ралъхурэ илъэс 80 ирокъу.

Футболисту щыта, тренер, 
журналист, Урысейм спор-
тымкIэ щIыхь зиIэ и мастер 
Ловчев Евгений и ныбжьыр 
илъэс 72-рэ ирокъу.

Балетмейстер, КъБР-м и 
цIыхубэ артист Думэныщ 
Iэулэдин и ныбжьыр илъэс 
67-рэ ирокъу.

Чехием щыщ хоккеист 
цIэрыIуэ, къэралым и ко-
мандэ къыхэхам и гъуа-
щхьэтету илъэс куэдкIэ 
щыта, Стэнли и кубокыр 
тIэунейрэ зыхуагъэфэща, 
олимп чемпион Гашек До-
миник и ныбжьыр илъэс 
 56-рэ ирокъу.

Урысей композитор, уэ-
рэд жыIакIуэ цIэрыIуэ, УФ-м 
и цIыхубэ артист Маликов 
Дмитрий и ныбжьыр илъэс 
51-рэ ирокъу.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ щыщытынущ, пIа-
лъэ-пIалъэкIэрэ уэшх къы-
щешхынущ. Махуэм хуабэр 
градус 1 - 2, жэщым щIыIэр 
градуси 2 - 1 щыхъунущ.

ЩIакхъуэхэкIхэм я уасэр драмыгъэуеин папщIэ Уры-
сейм и щIыналъэхэм трагуэшэнущ сом меларди 4,7-рэ. 
Абы теухуа унафэм Iэ щIидзащ УФ-м и Правительствэм и 
УнафэщI Мишустин Михаил.

АХЪШЭМ щыщу сом меларди 2,9-р гуэдзыр къэщэхуным 
трагъэкIуэдэнущ, сом мелард 1,8-р - щIакхъуэгъажьэхэм 
ягъуэта хэщIыныгъэхэр ирагъэкъужыным. Ахъшэр зыхуха-
хахэм яIэрыгъэхьэжын къалэныр УФ-м Мэкъумэш хозяй-
ствэмкIэ и министерствэм и пщэ иралъхьащ.

Мишустин Михаил и Iэ зыщIэлъ унафэр хуэгъэзащ ерыс-
къыпхъэхэм я уасэхэр зэтеIыгъэным хуэунэтIауэ УФ-м и 
Президентым къэралым и Правительствэм пщэрылъ 
щищIахэр гъэзэщIэным. Къэралым и Президентым нэхъ 
пасэу къигъэувауэ щытащ цIыхухэр махуэ къэс зыхуей хъу 
ерыскъы лIэужьыгъуэхэм я уасэхэм хэмыхъуэным ар зи 
 къалэнхэм я нэIэ трагъэтын хуейуэ.

А къалэныр гъэзэщIа хъун папщIэ УФ-м и Правитель-
ствэм хигъэхъуауэ щытащ мэкъумэшхэкI зыбжанэм ятехуэ 
пошлинэм, абыхэм гуэдзыр, сэхураныр, рапсыр яхэту, 
апхуэдэуи хьэжакIуэхэмрэ щIакхъуэгъажьэхэмрэ зэрыза-
щIэбгъакъуэ хъуну Iэмалхэр иубзыхуащ, уасэхэм хэмы-
хъуэн папщIэ зэгурыIуэныгъэ щхьэхуэхэр сатум хэтхэм 
зэращIылIэныр къызэригъэпэщащ.

Зи гугъу ящI Iуэхухэм тригъэкIуэдэн папщIэ Къэбэр-
дей-Балъкъэрым къратынущ сом мелуани 3,2-рэ.

Къэбэрдей-Балъкъэрым щIакхъуэгъажьэ IуэхущIапIэ 
мыину, жэщ-махуэм щIакхъуэхэкI зэмылIэужьыгъуэу тонн 
1 - 2 къыщIэзыгъэкIыфу, 40-м щIигъу щыIэщ, апхуэдэуи 
щхьэл мыинуи 5 щолажьэ.

2020 гъэм, зэкIэ къызэратамкIэ, Къэбэрдей-Балъкъэ-
рым щIакхъуэхэкIыу тонн мин 21,5-рэ къыщыщIагъэкIащ - 
2019 гъэм зэрыщытам хуэдиз. Хьэжыгъэу яхьэжащ тонн 
мини 9,5-рэ.

КъБР-м и Iэтащхьэмрэ Правительствэмрэ я 
пресс-IуэхущIапIэ.

Аруан муниципальнэ щIыналъэм и 
щIыпIэ администрацэм 2020 гъэм 
шыщхьэуIум и 13-м №24-2382-м щIэту 
 къигъэхьа лъэIум хэплъауэ, Урысей Фе-
дерацэм ЩIым теухуа и кодексым и 8-нэ 
статьям, «ЩIыхэр е щIы Iыхьэ хэхахэр ща-
тха гупым къыхагъэкIыу нэгъуэщI гупым 
зэрыхагъэхьэм и IуэхукIэ» 2004 гъэм ды-
гъэгъазэм и 21-м къащта Федеральнэ за-
кон №172-ФЗ-м и 7-нэ статьям, Къэбэр-
дей-Балъкъэр Республикэм ЩIым теухуа 
и кодексым и 6-нэ статьям япкъ иткIэ, 
Къэбэрдей-Балъкъэр Республикэм и 
Правительствэм унафэ ещI:

1. Мэкъумэш мыхьэнэ зиIэ щIыхэм къы-
хагъэкIыу промышленностым, энергети-
кэм, транспортым, связым, радиове-
щанэм, телевиденэм, информатикэм 
 хухах щIыхэм, хьэрш лэжьыгъэм, зыхъу-
мэжыныгъэм, шынагъуэншагъэм папщIэ 

къагъэсэбэп щIыхэм, нэгъуэщI мурад 
 убзыхуахэм хузэрахьэ щIыхэм хэгъэхьэн 
метр зэбгъузэнатIэ 74286-рэ хъу, 
07:07:3400000:1480 номер зиIэ, Къэбэр-
дей-Балъкъэр Республикэм и Аруан щIы-
налъэм щыщ Аруан къуажэм химыубыдэ 
щIы Iыхьэр, ухуэныгъэм къыщагъэсэбэп 
пшахъуэ къыщIэгъэкIыным хуэщIа Iуэху-
щIапIэ къыщызэрагъэпэщын папщIэ. 

2. Мылъкур къэралым итхынымкIэ, ка-
дастрымкIэ, картографиемкIэ феде-
ральнэ къулыкъущIапIэм и Управленэу 
Къэбэрдей-Балъкъэр Республикэм щы-
Iэм чэнджэщ етын ЯмыгъэIэпхъуэ 
 мылъкумкIэ къэрал кадастрым зыхуэ-
фащэ зэхъуэкIыныгъэхэр хилъхьэну.

Къэбэрдей-Балъкъэр Республикэм и
Правительствэм и УнафэщI

МУСУКОВ Алий.

«М Драйв» жылагъуэ зэ-
гухьэныгъэм и унафэщI Белых 
Денис щIы хъурейм и ныб-
жьыщIэ нэхъ зэчиифIэ, жыла-
гъуэм хуэщхьэпэ 57-м хабжащ 
икIи Рук Маргарет «Уэ дунейр 
пхузэхъуэкIынущ» зыфIища 
тхылъым и лIыхъужь хъуащ.

ТХЫЛЪЫМ и напэкIуэцIхэм 
ныбжьыщIэхэр щIэджыкIа кIуэ-
хэм щадогуашэ жылагъуэ 
лэжьыгъэм, волонтёр Iуэхум я 
пIалъэкIэ, шэч хэмылъуи, 
куэдым щапхъэ яхуэхъуащ. Де-

нис лъы тыным теухуа щIына-
лъэ, щIыналъэзэхуаку проект 
зыбжанэм я жэрдэмщIакIуэщ.

КъБР-м и лIыкIуэ щIалэр 
тхылъым щытопсэлъыхь меди-
цинэ IэнатIэм къыщызэригъэпэ-
ща псапащIэ Iуэхухэм. Денис 
зэрыжиIэмкIэ, лъы тыным и 
мыхьэнэм и сабиигъуэм ще-
гъэжьауэ егупсысу щытащ. Япэ 
дыдэу абы лъы итащ и ныбжьыр 
илъэс 18 зэрырикъуу. ИужькIэ 
ар тхуэнейрэ итащ - 15-рэ плаз-
мэр, плIэнейрэ - тромбоцитхэр.

«Сэ икъукIэ телъыджэ сщы-

хъурт: пщIэншэу къыплъысам-
кIэ уэ нэгъуэщIым удэгуэшэфы-
нущ гугъущи удемыхьу, апхуэдэ 
щIыкIэкIи зыгуэрым и гъащIэр 
къыбогъэл е, нэхъ мащIэрамэ, 
узыншэ хъужынымкIэ сэбэп 
 ухуохъу», - къыщыхигъэщащ 
Белых Денис тхылъыр зи Iэда-
къэ щIэ кIым ирита интервьюм. 
Тхылъыр дунейм и щIыпIэ куэ-
дым гъэщIэгъуэн щащыхъуащ 
икIи къы хуагъэфэщащ «Moon-
beam Multicultural Non-Fiction 
Award 2019» саугъэтыр.

ДЖАТЭ  Къантемыр.

КъБР-м и Iэтащхьэ 
КIуэкIуэ Казбек хэтащ 
 КИФЩI-м коронавирус 
узы фэ зэрыцIалэм зы-
щемыгъэубгъуным пыщIа 
Iуэхухэм, абыхэм а узым 
щызыхъумэ мастэр 
цIыху  хэм яхэлъхьэнри 
хэту, хуэунэтIауэ Урысей 
Федерацэм и Президен-
тым и полномочнэ лIы-
кIуэу Кавказ Ищхъэрэ фе-
деральнэ щIыналъэм 
щыIэ Чайкэ Юрий ири-
гъэкIуэкIа зэIущIэм.

ЗЭIУЩIЭР къыщызэIуи-
хым Чайкэ Юрий къыхигъэ-
щащ округым эпидемио-
логие щытыкIэр иджыри 
гугъуу къызэрыщынэжыр.

- Дызэрыт тхьэмахуэ зэ-
хуакум и пэщIэдзэм ири-
хьэлIэу щIыналъэм корона-
вирус узыфэ лIэужьы-
гъуэщIэр зэуэлIахэм я бжы-
гъэр мини 142-м нэблагъэу 
щатхауэ щытащ. Ар щIы-
пIэм щыпсэухэм я процент 
1,5-рэ мэхъу. Узыфэр къы-
зэрежьэрэ округым хыхьэ 
щIыналъэхэм щыщу цIыху 
2.849-рэ дунейм ехыжащ. 
Зи унэхэм къыщIэкI мыхъу 
сымаджэхэм я деж кIуэурэ 
дохутырхэр якIэлъоплъ, я 
псэупIэм къыщIэкIыну Iэ-
мал зимыIэхэм я процент 
74-рэ мэхъу апхуэдэхэр. 
ЩIыналъэм хыхьэ субъект-
хэм нобэм ирихьэлIэу къы-
щызэрагъэпэщащ цIыху-
хэм мастэ щыхалъхьэ 
щIыпIэу 141-рэ. Яужь итщ 
вакцинэр щыхаIун папщIэ 
пIалъэкIэ лэжьэну апхуэдэ 
щIыпIэхэр къызэгъэпэ-
щыным», - жиIащ полно-
мочнэ лIыкIуэм.

«Мыхьэнэшхуэ иIэщ 
цIыху хэм мастэхэр яхэлъ-
хьэным тэмэму зыхуэгъэ-
хьэзырауэ, Iуэхур щызэблэу 

къэмыхъуу егъэкIуэ кIы-
ным», - къыхигъэщхьэху-
кIащ Чайкэ Юрий.

Коронавирус узыфэ лIэу-
жьыгъуэщIэм пэщIэтыф 
мастэхэр балигъхэм яхэлъ-
хьэным хуэгъэза лэжьы-
гъэр зэрекIуэкIым теухуауэ 
къэпсэлъахэщ властым и 
федеральнэ органхэм я 
лIыкIуэхэр, округым хыхьэ 
щIыналъэхэм я уна фэщI-
хэр.

Чайкэ Юрий гулъытэ хэха 
хуищIу жиIащ къэралым и 
УнафэщIым и полномочнэ 
лIыкIуэм и аппаратым 
 Урысей Федерацэм и Пре-
зидентым пщэрылъ къа-
щищIахэр гъэзэщIэн пап-
щIэ зыхуэныкъуэ дэIэпы-
къуныгъэ щIыналъэхэм 
яритыну зэрыхьэзырыр. 
Пщэрылъхэр округым хы-
хьэ субъектхэм зэрыща-
гъэзащIэр кIэлъыплъыны-
гъэ ткIийм щIагъэувэнущ.

КИФЩI-м щыIэ эпиде-
миологие щытыкIэм теухуа 
зэIущIэм КIуэкIуэ Казбек 
щыжиIащ: «Къэбэрдей- 
Балъкъэрым эпидемиоло-
гие щытыкIэр зэпIэзэрыт 
щыщIыжыным хуэгъэза 
лэжьыгъэр иджыри йо-
кIуэкI. Республикэм коро-

навирусым пэщIэтыф мас-
тэр цIыху 2842-м щыхалъ-
хьащ, иджыри вакцинэ 
къытIэрыхьэну дыпоплъэ».

Мы зэманым вакцинэр 
щыхаIу щIыпIэ 32-рэ мэ-
лажьэ, апхуэдэхэр къалэ 
округ, муниципальнэ зэ-
гухьэныгъэ псоми яIэщ, гуп 
щхьэхуэхэм кIуэурэ абы 
щылажьэхэм мастэр 
яхэлъ хьэным теухуа лэжьы-
гъи ирагъэкIуэкI. Корона-
вирус къеуэлIауэ шэч зы-
хуащIхэм щакIэлъыплъын, 
апхуэдэхэм я узыншагъэр 
къапщытэн папщIэ щIына-
лъэм къыщызэрагъэпэща-
уэ щолажьэ амбулаторэ 
центру хы. Сымаджэхэр 
нэхъ мащIэ хъууэ зэры-
хуежьам ипкъ иткIэ Къалэ 
клиникэ сымаджэщ №2-
мрэ Республикэ клиникэ 
сабий сымаджэщымрэ 
щы лажьэ госпиталитIым 
узыр зэуэлIахэр ирашэлIэ-
жыркъым. Адрей госпита-
либлым щыпащэ корона-
вирус узыфэ лIэужьы-
гъуэщIэр зэуэлIахэм ядэ-
Iэпыкъун лэжьыгъэм.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

КIуэкIуэ Казбек хэтащ КИФЩI-м щыпсэухэм
вакцинэр яхэлъхьэным теухуа зэIущIэм

КъБР-м и Iэтащхьэ КIуэкIуэ Казбек хэ-
тащ «Урысей зэкъуэтым» къызэри-
гъэпэща ЕтIуанэ социальнэ онлайн-
зэхуэсым. Абы и лэжьыгъэм къра-
шэлIат партым и волонтёр центр псоми 
я лIыкIуэхэр.

ПАРТЫМ и унафэщI Медведев Дмит-
рий зэхилъхьэжащ дуней псор панде-
мием щыпэщIэт лъэхъэнэм Урысейм и 
волонтёрхэм я лэжьыгъэм кърикIуахэр 
икIи щIыналъэхэр къыхуриджащ икъукIэ 
зыхуэныкъуэ, Iуэху куэдкIэ къэщхьэпэ 
 волонтёр зэщIэхъееныгъэр адэкIи даIы-
гъыну. «ЗэфIэдгъэкI лэжьыгъэм IуэхуфI-
хэр кърокIуэ, ауэ уигу загъэу утIысыжыну 
иджыри пасэщ. Абы къыхэкIыу дэ ди къа-
рури зэфIэкIри худоунэтI цIыхухэм за-
щIэдгъэкъуэным», - жиIащ Медведев 
Дмитрий. УнафэщIым волонтёрхэми абы-
хэм ирагъэкIуэкI Iуэхухэм жыджэру хэта 
цIыхухэми фIыщIэ яхуищIащ.

Пандемием зэрыщIидзэрэ Къэбэр-
дей-Балъкъэрым щыщ волонтёрищэхэр 
хэтащ дэIэпыкъуэгъу хуэныкъуэхэм за-
щIэгъэкъуэным хуэунэтIа лэжьыгъэм: 
жьы хъуахэм ерыскъыхэкIхэр, хущхъуэхэр 
я унэхэм хуахьащ, госпиталхэм щыIэ 
 медицинэ лэжьакIуэхэми зыщIагъэ-
къуащ, абыхэми ерыскъыкIэ япэIэбащ. 
Республикэм къыщызэрагъэпэщащ 122 
«линэ пщтырыр». Абы и лэжьыгъэм хэтщ 
Бэрбэч Хь. М. и цIэр зезыхьэ Къэбэрдей-

Балъкъэр къэрал университетым и меди-
цинэ факультетым и ординатор-волонтёр-
хэр, КъБР-м Узыншагъэр хъумэнымкIэ и 
министерствэм Медицинэ чэнджэщхэр 
щат-узыфэр къыщахутэ и центрым и те-
лемедицинэ къудамэм и лэжьакIуэхэр.

ЗэIущэм КIуэкIуэ Казбек волонтёр нэхъ 
жыджэрхэм, Къэбэрдей-Балъкъэр Рес-
публикэм волонтёр зэщIэхъееныгъэм зы-
щегъэубгъуным хэлъхьэныгъэшхуэ хуэ-
зыщIахэм дамыгъэ лъапIэхэр щариты-
жащ. Апхуэдэу, УФ-м и Президентым и 
щIыхь тхылъхэр иратащ «Дэ дызэ-
щIыгъущ» Урысейпсо акцэр къызэгъэпэ-
щыным хэлIыфIыхьахэу Дэхъу Къасбо-
лэт, Текуев Ислъам, Хьэпэ Эрик сымэ. 
УФ-м и Президент Путин Владимир и 
фIыщIэ тхылъ хуагъэфэщащ «Урысей зэ-
къуэтым» и «ЩIэблэщIэ гвардием» и щIы-
налъэ къудамэм и унафэщI Абазэ Албэч, 
«Урысей зэкъуэт» партым и унафэщI Мед-
ведев Дмитрий и фIыщIэ тхылъыр къра-
тащ волонтёр Абазэ Хьэсэнбий, «Урысей 
зэкъуэт» партым и Совет Нэхъыщхьэм и 
Президиумым и комиссэм и фIыщIэ 
тхылъкIэ ягъэпэжащ закъыхуэзыгъазэ-
хэм ядэлэжьэным хуэунэтIа Iуэхухэр зэ-
зыгъэуIу – «Урысей зэкъуэтым» и волон-
тёр центрым и унафэщIым и къуэдзэ 
 Мэкъушэ Руслан.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

Волонтёр жыджэрхэр
«Урысей зэкъуэтым» егъэлъапIэ

ЩIы Iыхьэ хэхар щатха гупым къыхагъэкIыу нэгъуэщI
гупым хэгъэхьэным и IуэхукIэ

Къэбэрдей-Балъкъэр Республикэм и Правительствэм 
и Унафэ

Къэбэрдей-Балъкъэрым  щыщ  Белых  Денис «Уэ  дунейр
пхузэхъуэкIынущ»  тхылъым  и  лIыхъужь  57-м  яхохуэ

«Мы илъэсым и проект-
хэмрэ программэхэмрэ 
нэхъ жыджэру делэжьын 
хуейщ!» - «муниципальнэ 
сыхьэтыр» къыщызэIуи-
хым КIуэкIуэ Казбек 
апхуэдэу дыгъуасэ захуи-
гъэзащ къалэ округхэмрэ 
муниципальнэ щIыналъэ-
хэмрэ я унафэщIхэм.

ЗЭIУЩIЭР Iуэхугъуэ нэ-
хъыщхьитIым теухуауэ щы-
тащ: республикэм щыщыIэ 
эпидемиологие щытыкIэмрэ 
лъэпкъ проектхэмрэ прог-
раммэхэмрэ гъэзэщIэным 
ехьэлIа Iуэхумрэ. Зэхуэсым 
хэтащ КъБР-м и Прави-
тельствэм и УнафэщI Му-
суков Алий, абы и къуэ-
дзэхэр, министерствэхэм, 
муниципальнэ зэгухьэны-
гъэхэм я унафэщIхэр.

Республикэм и эпидемио-
логие щытыкIэм щытепсэ-
лъыхьым зэIущIэм къызэ-
рыщыхагъэщащи, иужьрей 
махуипщIым хощI коронави-
рус зэуэлIахэм, сымаджэ щ-
хэм гъэгъуэлъын хуейуэ 
 къалъытэхэм, нэгъуэщIу 
жы пIэмэ узыр ику иту е нэхъ 
хьэлъэу зыпкърыкIхэм я 
бжыгъэм. Мы зэманым сы-
маджэщхэм щIэлъыжыр 
цIыху 1042-рэщ, махуипщI-
кIэ узэIэбэкIыжмэ, абыхэм я 
бжыгъэр 1445-рэ хъууэ щы-
тащ. Абы къыхэкIыу корона-
вирус зыпкърытхэм щеIэзэ 
госпиталитIым сымаджэхэр 
ягъэгъуэлъыжыркъым - 
Къалэ клиникэ сымаджэщ 
№2-мрэ Республикэ сабий 
клиникэ сымаджэщымрэ. А 
IуэхущIапIэхэм иджыри сы-
маджэ 211-рэ щIэлъщ, ахэр 
щIатхыкIыжмэ, сымаджэ-
щитIри нэхъапэм зытета 
мардэм техьэжынурэ щхьэж 
и унэтIыныгъэм ехьэлIа ме-
дицинэ дэIэпыкъуныгъэ рес-
публикэм щыпсэухэм ирату 
я лэжьыгъэм пащэжынущ.

 Эпидемиологие щытыкIэр 
ефIэкIуэныр адэкIэ епхауэ 
щытынущ цIыхухэм мастэ-
хэр яхэлъхьэным. Iэтащхьэм 
жиIащ вакцинэ куэд къы-

хуашэну зэрыпэплъэр икIи 
республикэм щыпсэухэм 
мастэхэр яхэIуным хуэунэтIа 
лэжьыгъэр псынщIэу, зэщIэ-
гъэуIуауэ егъэкIуэкIын зэры-
хуейри къыхигъэщащ.

Мусуков Алий жиIащ 
лъэпкъ проектхэр гъэзэ-
щIэным яужь зэрихьар, абы 
теухуа дэфтэрхэр зэфIэ-
гъэхьэныр йокIуэкI, муници-
палитетхэм лэжьыгъэм те-
кIуэ дэну мылъкур яIэры-
хьащ. «Къэув къалэнхэр 
гъэзэщIэным хуэгъэза лэ-

жьыгъэр щIэдгъэхуэбжьэ-
нущ», - къыхигъэщащ абы.

КIуэкIуэ Казбек хэхауэ 
къытеувыIащ муниципали-
тетхэм я Iэтащхьэхэм я 
лэжьыгъэм щыщ Iыхьэ 
щхьэхуэхэм икIи къыхигъэ-
щащ я унафэ зыхэлъ 
щIыпIэм щыIэ щытыкIэмкIэ 
нэсу жэуап зэрахьыр. Къап-
щтэмэ, абы жиIащ: «Респуб-
ликэм лэжьыгъэшхуэ що-
кIуэкI, сом мелардхэр ха-
лъхьэу, проектышхуэхэр ща-
гъэзащIэ. ИкIи цIыхухэм 

ялъагъу дэнэ деж лэжьы-
гъэхэр фIагъ хэлъу щра-
гъэкIуэкIми и пIалъэм щат-
ми. Муниципалитетхэм я 
унафэщIхэр нэхъ жыджэру 
хэтыпхъэщ объектхэр щат-
кIэ ирагъэкIуэкI лэжьыгъэм, 
абыхэм я фIагъым кIэ-
лъыплъыпхъэщ икIи щы-
мыарэзы къыхэкIмэ, ахэри 
жаIапхъэщ. Лъэпкъ проект-
хэмрэ къэрал програм-
мэхэмрэ щагъэзащIэкIэ, 
лэжьыгъэр щызэблэу ди 
деж щыIэкъым, 2020 гъэр 

гугъуу щытами, ехъулIэны-
гъэфIхэр абыхэмкIэ къэт-
хьащ икIи дэ адэкIэ докIуа -
тэ. Къэбгъэхъу хъунукъым 
Iуэхум къыхамылъыта гуэр-
хэм я зэранкIэ Къэбэр-
дей-Балъкъэрым и къэрал 
властым, цIыху куэдым, 
абыхэм ухуэныгъэм, гъуэгу 
зыщIхэм, транспортым, 
цIыхухэр псэун папщIэ 
зыхуэныкъуэхэр къызэзы-
гъэпэщ нэгъуэщI IэнатIэхэм 
зэфIагъэкI лэжьыгъэшхуэм 
мыхьэнэ гуэри имыIэжу 
къыщIрагъэдзыныр. Ныкъу-
саныгъэ зэрыщыIэм теухуа 
хъыбар къыфIэрыхьамэ, 
Iуэхур щекIуэкI щIыпIэм 
фыкIуи, ар вгъэзэкIуэж икIи 
цIыхухэр щыгъуазэ фщIы 
зэфIэмыхьэныгъэхэр лъэ-
ныкъуэ зэревгъэзам».

«Дэ мы республикэм ды-
щопсэу, мы щIым дыщызо-
кIуэ, Къэбэрдей-Балъкъэр 
Республикэр къызэрызэра-
гъэпэщрэ илъэси 100 
зэрырикъур 2022 гъэм дгъэ-
лъэпIэнущ икIи абы къы-
хэкIыу нэхъ жыджэру, 
ныкъу саныгъэрэ щыуагъэ -
рэ къэмыхъуу дылэжьэн 
 хуейщ. Ди республикэм и 
илъэсищэм зэрыхуэфэщэн-
кIэ дыIущIэн хуейщ», - жиIащ 
Къэбэрдей-Балъкъэрым и 
Iэтащхьэм «муниципальнэ 
сыхьэтыр» щызэхуищIы-
жым.

КъБР-м и Iэтащхьэмрэ 
Правительствэмрэ я 

пресс-IуэхущIапIэ.

                Лъэпкъ проектхэмрэ
къэрал программэхэмрэ щагъэзащIэкIэ Iуэхум 

зэфIэмыхьэныгъэхэр къыхэкI хъунукъым.
Нэхъ жыджэру лэжьэн хуейщ!

КIУЭКIУЭ Казбек:

Гъуэгу  къежьапIэ

Хэкупсэ  гъэсэныгъэ

ДифI  догъэлъапIэ

ЕкIуэкIыу: 5. Бэдынокъуэ 
и шым Псыжь къызэ ры-
хуэмыхъуар. 8. Сосрыкъуэ 
сыджыр къыщыхухэмыт-
хъам зэдзэгъуар. 9. Мэлэ-
чыпхъу и анэ. 10. Емынэжь 
ху жылэр къытрихыжыну кIэ-
лъыкIуэу къэзымыгъэзэжа 
нарт. 13. Нартхэр зэрысу я 
гъащIэр щахьар. 15. Псы 
щыжэ щIыпIэ. 16. КъэкIы-
гъэр хуабэ егъэлеям щисыж 
зэман. 18. Лъэпщ и гъукIэ-
гъум дитхъуа къуэ. 19. Дэмэ-
къуэ къызыхащIыкI жыг. 20. 
Щэуей и анэ. 21. Хьэ гъэса. 
24. Нарт хъыбархэм куэдрэ 
къыхэщ псы. 25. Япэнэс те-
пIэни щIэлъыни хуэхъу щы-
гъын. 26. Батэрэз пщы Ма-
рыкъуэ щрихужьа губгъуэ. 
28. ЩхьэцфIыцIэ и щхьэ-
цыр къридзыхмэ, имычэзууэ 
 къэхъур. 30. Нартхэм ящIэ 
гъавэ. 33. Ашэмэз и бжьа-
мийм и кIэхумкIэ епщэм 
 гъавэм, къэкIыгъэм къы-
хыхьэ. 34. Нартхэм я мы Iэ-
ры сэр зыдыгъу хъыджэб-
зищым зытрагъэлъадэ фэ. 
35. Уэзырмэс IыхьлыгъэкIэ 
Щэуей и сыт? 39. Сосрыкъуэ 
Iэнэ нэзыр къыщифыхьым 
иримыкIутар. 40. Жьы хъуа 
нартхэр зрадзыхыжу щыта 
бгы. 41. Сэтэней и нэкIур зра-
гъэщхьыр. 42. Мэшыр къы-
щахыж жэщым лIы фIыцIэм 
кърилъэфэхар. 50. Гъуэгум 
щыщ Iыхьэ. 52. Пэкъуэ зэра-
бжу щытар. 53. Псыр псын-
щIэу щыжэ щIыпIэ. 55. Сэтэ-
ней зэрызыкIэлъыплъыж Iэ-
мэп сымэ. 57. МафIэ зэращI, 
тралъхьэ. 59. Лъэпщ и гъу-
кIэгъу. 60. Емынэжь и псэу-
пIэм зэреджэр. 61. ЖиIам 
темыкI, зыми къыпимыкIуэт. 
64. Тотрэш и анэ. 65. Нартхэ 
я фызыжь Iущ. 67. КIыщ 
Iэмэпсымэ. 68. Бэдынокъуэ 
щхьэкIэ Сэтэней ныш ищIы-
ну жыхуиIа вым и щытыкIэ. 
70. IэфIыр зыгъэдыдж, ды-
джыр зыгъэIэфI. 71. Зы-
гуэрым и гупэ. 72. Бгы 
къыпэувам Мэлэчыпхъу и 
лъэIукIэ ищIэр. 74. Ашэмэз и 
адэр зыукIар. 75. Нарт 
щакIуэхэм къаукIырей хье-
уан. 76. Щэуей зекIуэлIхэм 
мэзым щахуищIа егъэзыпIэ. 
77. Албэч и къуэ, Сосрыкъуэ 
иукIа.

Коронавирус узыфэ зэ-
ры цIалэм щеIэзэ госпита-
литI республикэм щызэ-
хуащIыж. Иужьрей махуи 
10-м узыфэм хьэлъэу 
 игъэ  сымаджэхэм я бжы-
гъэр щIыналъэм нэхъ ма-
щIэ щыхъуащ. Абы къыхэ-          
кIыу КъБР-м Узыншагъэр 
 хъу  мэнымкIэ и министер-
ствэм унафэ къищтащ 
 Налшык къалэ клиникэ 
 сы маджэщ №2-мрэ Рес-
публикэ сабий клиникэ 
 сы маджэщымрэ епхауэ 
щы Iэ госпиталхэм я лэ-
жьыгъэр къызэтрагъэу-
выIэну.

МЫ ЗЭМАНЫМ а медици-
нэ IуэхущIапIэхэм я узынша-
гъэр щызэфIагъэувэж цIыху 
211-м, нэгъуэщI сымаджэхэр 

ЦIыхухэр IэнатIэкIэ къызэгъэпэщынымрэ псэуныгъэ и 
лъэныкъуэкIэ абыхэм защIэгъэкъуэнымкIэ Тэрч щIына-
лъэ центрыр лэжьыгъэ купщIафIэ кърихьэл Iауэ илъэ-
сыщIэм техьащ.

2020 ГЪЭР и кIэм нэсыху мыбы щрагъэкIуэкIащ лэ жьапIэ 
къэзылъыхъуэхэм папщIэ жармыкIэхэр. Центрым и IэщIа-
гъэлIхэм къызэрыхагъэщымкIэ, программэ гъэ хуам тету 
илъэс къэс къыхалъхьэ мы Iуэхум Iэмал  къарет лэжьа-
пIэншэу районым исхэм я бжыгъэр къэгъэнэIуэнымкIэ, и 
чэзум абыхэм ядэIэпыкъунымкIэ, абы хэм ящыщ дэтхэнэми 
бгъэдэлъ щIэныгъэр къэлъытауэ, IэнатIэ  къахухэхынымкIэ.

«Ярмарка вакансий» Iуэхум цIыху 200 - 300 нэхърэ мы нэхъ 
мащIэ къокIуалIэ. Дэтхэнэми ягу дыхьэн лэжьыгъэ зэуэ 
 хуамыгъэлъэгъуэфынри хэлъщ, ауэ, псом ящхьэ ращи, 
щыIэ IэнатIэхэм хоплъэ, чэнджэщ щхьэпэ ират. Зэхуэсыгъуэ 
къэс цIыху 20 - 25-м лэжьыгъэ къагъуэт. Къапщтэмэ, ипэ ита 
илъэсым   зыхуеджа IэщIагъэмкIэ лэ жьыгъэ къыхуагъуэтащ 
цIыху 500-м. КъищынэмыщIауэ, цIыху 20 - 30 хуэдиз щIэ ры-
щIэу IэщIагъэ зэмылIэужьы гъуэхэм хурагъэджэж.

ПIалъэкIэ лэжьэну хуейуэ  цIыху нэхъыбэ къащыхуэ кIуэр 
студентхэмрэ школакIуэхэмрэ я зыгъэпсэхугъуэ гъэмахуэ 
лъэхъэнэрщ. Апхуэдэщ зи пенсэр мащIэу лэжьэну хуейхэри. 
Ныкъуэ дыкъуагъ зыбгъэдэлъхэми  зыпэлъэщын   лэ жьыгъэ 
хуамыгъэ лъа гъуэу къанэркъым. 

ЛЪОСТЭН  Музэ.

ЛэжьыгъэфI кърахьэлIэ
«Прохладнэ хуабээнерго» IуэхущIапIэм и пщэ къыдэхуэ 

къалэнхэр мыбэлэрыгъыу егъэзащIэ.

ЗЭГУХЬЭНЫГЪЭМ мы зэманым къегъэщIылIа унэ 225-р 
къызыхуэтыншэу егъэплъ. IуэхущIапIэр иджырей Iэ мэп сы-
мэхэмкIэ тэмэму къызэрызэгъэпэ щам Iэмал хъар зы нэхэр къа-
рет хуабэр къэзыгъэсэбэпхэм абы щIат уасэр гъэмэщIэнымкIэ, 
цIыхухэм хуащIэ Iуэхутхьэбзэхэм я фIагъыр къэIэтынымкIэ. 
Къапщ тэмэ, компанием илъэсищ ипэкIэ игъэуващ электрокъа-
рууэ ягъэкIуэщIыр къызэрапщ автоматикэ системэщIэ. Абы 
къы дэкIуэу псыр зэрагъэхуабэ, ар зрикIуэ сетхэр   ныкъусаны-
гъэ ямыгъуэту нэхъы бэрэ  зыгъэлажьэ Iэмэп сы мэфIхэр яIэщ. 
ЩIы махуэм зэ ры щIидзэрэ къызэрымыкIуэ щы ты кIэм нэсауэ 
зы линие яIэкъым, цIыхухэм тхьэусыхафэкIэ зыкъыщыхуагъа-
зи къэхъуакъым.

Фэтэрхэм я гъэплъыгъуэ зэманыр иухыу хуабэр  Iуачыжыху, 
унэ къэс къэпщытакIуэхэр кIэлъоплъ, ныкъусаныгъэ зы ма-
щIэри псынщIэу ягъэзэкIуэж.

ШЭРЭДЖ  Дисэ

Аруан щIыналъэм хыхьэ Къэхъун къуа-
жэм дэт курыт школ №2-м иджыблагъэ 
щекIуэкIащ зэIущIэ купщIафIэ. Ар теу-
хуауэ щытащ «Урысейм и гугъапIэ» къэ-
ралпсо жылагъуэ зэгухьэныгъэм ди 
 республикэм щиIэ къудамэм и пашэ 
 Черновэ Алёнэрэ абы ипхъу Назаровэ 
Надеждэрэ зэдатха «Унагъуэм и тхыдэр 
Хэкум и тхыдэм къыхэнащ» тхылъыщIэр 
утыку къихьэным. Зэхуэсыр щекIуэкIащ 
школым и «Зыужьыныгъэм и щIэдза-
пIэ» IэнатIэм. 

НАЛШЫК дэт «Принт-Центр» тхылъ те-
дзапIэм къыщыдэкIа  тхылъ купщIафIэм   
и лъэтеувэм кърихьэлIат хьэщIэ лъапIэ 
куэд. Школым  и  егъэджакIуэхэмрэ  еджа-
кIуэ цIыкIухэмрэ, апхуэдэу тхылъым и ав-
торхэм нэмыщI, абы жыджэру хэтащ 
КПРФ-м и къалащхьэ къудамэм и лIы-
кIуэхэу Шыдакъ Евгение, Ульбашевэ 
 Светланэ, ВэрылI Сэфарбий сымэ, къуа-
жэ администрацэм и Iэтащхьэ Къандэхъу 
 Леонид, Аруан районым и ветеранхэм я 
 зэгухьэныгъэм и пашэ Езий Юрэ, «Уна-
гъуэм и тхыдэр Хэкум и тхыдэм къыхэ-
нащ»  тхылъым зи хъыбар ихуа, Фин                        
зауэм, Хэку зауэшхуэм лIыгъэрэ ха-
хуагъэрэ зэрихьэу хэта Албот Даудий Лы-
къуэ и къуэм къыщIэна унагъуэм щыщ-
хэр, уэрэджыIакIуэ цIэрыIуэ Къул ФатIи-
мэ, нэгъуэщIхэри. 

Зэхуэсыр къызэIуахыным ипэ къихуэу, 
хьэщIэхэм удз гъэгъахэр тралъхьащ Хэку 
зауэшхуэм хэкIуэда къэхъундэсхэм я 
 фэеплъу къуажэм дэтым. ДакъикъэкIи 
абыхэм яхуэщыгъуащ. 

Тхылъым елэжьахэм ящыщщ курыт 
школ №2-м и еджакIуэхэу тхыдэдж ныб-
жьыщIэхэм я  «Къэлъыхъуэ ныгъэ» клу- 
бым  екIуалIэхэр.  Абыхэм я унафэщIщ 
тхы дэмкIэ егъэджакIуэ цIэрыIуэ, тхыдэ 
щIэ ныгъэхэм я кандидат Шыбзыхъуэ 
Хъам синэ. Абыхэм гукъыдэж яIэу зэхуа-
хьэсащ я къуажэгъу зауэлIым теухуа дэф-
тэрхэр, хъыбархэр, сурэтхэри кърахьэлIащ. 
Хьэ лэмэтрати, Албот Даудийрэ тхылъыр 
зи  къалэмыпэм къыпыкIам и адэшхуэмрэ 
Фин зауэжьым зэдыхэтауэ щытащ. 

- Апхуэдиз лэжьыгъэ къезыхьэлIа еджа-
кIуэ цIыкIухэм я деж дыкъэмыкIуэу тхуэ-
шэчакъым. Нэхъ гъунэгъуу зэдгъэцIыхуну 
дыхуейт ди адэшхуэм зауэ IэнатIэм къы-
дыIута Албот Даудий къыщIэна унагъуэр, 

ЛIыхъужьхэм  я  щапхъэ
къыщIэхъуа щIэблэр. А зауэлIитIыр бийм 
пэщIэтащ, зы щIакхъуэ Iыхьэр зэдагуэшу, 
зэш зэхуэхъуауэ, - жиIащ Черновэ Алёнэ. - 
Ди мурадыр къыддэзыIыгъыу зэIущIэм 
зыкърезыхьэлIа псоми фIыщIэ яхудощI. 
Зи блэкIам щыгъуазэ, зи къэкIуэнум фIы-
кIэ хуэлажьэ щIэблэ фи жылэм къыдэ-
хъуэну сыфхуохъуахъуэ. 

АдэкIэ утыкур хуит хуащIащ тхылъ гъэ-
щIэгъуэным папщIэ тхыгъэхэр зыхуэ зы-
хьэса ныбжьыщIэхэм. Ахэр зэпкърыхауэ 
тепсэлъыхьыжащ я егъэджакIуэм пщэ-
рылъ къахуищIа къалэныр зэфIэ хы ным  
гукъыдэж яIэу зэрыхэтамрэ Iуэхур зэре-
кIуэкIамрэ. НыбжьыщIэхэм зэрыжаIамкIэ, 
къуажэм щыпсэу куэдым яхуэщхьэпэну 
«Унагъуэм и тхыдэр Хэкум и тхыдэм къы-
хэнащ» тхылъыщIэм езыхэри хуабжьу щы-
гуфIыкIащ икIи фIыщIэ хуащIащ ар къа-
хуэзыхьа, тыгъэ къахуэзыщIа хьэщIэ лъа-
пIэхэм. ШколакIуэхэр къызэхуэсахэм къа-
хуеджащ тхылъым щыщ Iыхьэхэм, абы 
ихуа усэ щхьэхуэхэм. 

Тхылъыр зи къалэмыпэм къыпыкIа зэ нэ-
зэпхъум апхуэдэу гуапэу ехъуэхъуащ 
Iуэхум кърихьэлIахэр. Псом хуэдэжтэ-
къым Албот Даудий и къуэ Сэрэбий, зауи-
тIым я лIыхъужьым къыщIэхъуа щIэблэм 
ящыщу Чэримрэ Хьэмидбийрэ я къэп сэ-
лъэныгъэхэр

Зэхуэсым хэтахэм яфIэхьэлэмэту щы-
гъуазэ зыхуащIащ Iуэхум къыхузэрагъэ-
пэща гъэлъэгъуэныгъэм. Абы хэлът Хэкум 
и щхьэхуитыныгъэм щIэзэуа, абы папщIэ 
зи  псэр  зыта къэхъундэсхэм ятеухуа 
тхылъ хэр, тхыгъэ щхьэхуэхэр, сурэт гъэ-
щIэгъуэнхэр, фронтым къратхыкIауэ щы-
та письмо щимэхэр, нэгъуэщIхэри. Iуэхур и 
макъ жьгъыру дахэмкIэ иIэтащ уэрэ джы-
IакIуэ цIэрыIуэ Къул ФатIимэ. Абы къы-
зэхуэсахэм папщIэ жиIащ зауэм, мамыры-
гъэм ятеухуа хэкупсэ уэрэдхэр. 

ГъэщIэгъуэну, купщIафIэу екIуэкIа зэ-
IущIэр къызэщIикъуэжу, абы къыщыпсэ-
лъащ а курыт школым и унафэщI Джато-
къуэ Хьэуелэ. ХьэщIэ лъапIэхэм фIыщIэ 
ин яхуищIащ абы, апхуэдэуи жиIащ 
щIэблэр хэкупсэу гъэсэнымкIэ мыпхуэдэ 
зэIущIэхэр хуабжьу щхьэпэу зэрыщы-
тыр. 

Зэхуэсыр абы хэтахэм я гум гуапэу куэдрэ 
зэрилъынум шэч хэлъкъым. 

ЖЫЛАСЭ  Маритэ. 

Бырымбыху

Къехыу: 1. Тхъуэжьей зи 
лъэ макъ зэрызищIыф 
псэущ хьэ. 2. ЦIыхухъу 
дакIуэ-бзакIуэ. 3. Мы-
жыжьэ. 4. Шужьей и лъа-
гъуныгъэр зы хуэдэр къи-
щIэну абы Мэ лэчыпхъу хуи-
гъэхьар. 6. Iэщ къызэрау-
быд Iэмэпсымэ. 7. Тхьэхэм 
Сосрыкъуэ къы хуа гъэ фэ-
щар. 10. И шым  къилъхуа 
шыщIэр здахьамкIэ Батэрэз 
зэупщIа нарт. 11. Иныжьхэр 
иукIыу зи адэр къэзышэжа. 
12. Сосрыкъуэ и жагъуэ-
гъухэр къызэреджэ. 14. Япэ-
нэс куэдрэ зэрыхуа щы-
тыкIэ. 15. Джылахъстэн и 

пщIантIэм Сосрыкъуэ 
къыщ риу дыха къуалэбзу. 
17. Зе кIуэлIхэм къыздра-
хьэкI ерыс къы. 19. Хабзэ 
яхуэ хъуауэ къыщакIухь 
щIыпIэ. 22. Мэкъу зэрыпа-
упщI Iэмэп сымэ. 23. Хэ-
кIыпIэ, бзаджагъэ. 27. 
Къуий цIыкIу «Си  къуэш 
курыт» жыхуиIа, иныжь лъа-
къуэр зыкъута. 28. Мывэ 
лIэужьыгъуэ. 29. Щтаучым 
щахъуэ жыр. 30. ХьэщIэр 
жеиху, Бэдынокъуэ пи-
упщIар. 31. Нартхэм я зэ-
пеуэ джэгукIэ. 32. Зэрып-
щафIэ Iэмэпсымэ. 33. 
Ерыскъым, гъавэм хэлъ 

бэвыгъэ, куэдыгъэ. 36. Щэ-
уей пIащэжьыр щIым зэры-
риIу лIар. 37. Ныкъуэ-                         
къуэгъу, укъэ зылъагъу мы-
хъу. 38. Нарт хэм егъэлеяуэ 
ягъэ лъапIэу, пщIэ зыхуащIу 
щы та. 43. Тхъуэжьей къ э -
зы лъ хуа шым зэреджэр. 44. 
Бэдынокъуэ и анэр зытесу 
щыта шым и теплъэ. 45. 
ЩIа лэ уардэхэр, бжьы фIэ-
хэр зрагъэщхь. 46. Уий, уий, 
нартыжьхэ, нартхэ ди щIы-
хьыр мэ… 47. КъуийцIыкIу и 
щIыбым иныжьым къыди-
хыну жиIар. 48. Тепщэчым 
зэреджэу щытар. 49. Щауэр 
хьэхэм зыхашхыхьу Мэ лэ-

чыпхъу жыхуиIа гуэрэн. 51. 
Шы мыгъасэ, Iэл. 54. ЦIыху 
ауан ящIым, ягъэпудым 
 хужаIэ. 56. Батэрэз тхьэ-
Iухудым и псэлъыхъум и 
 пIэ кIэ зрагъэуа нэщанэ. 58. 
Къан… схуэгъадэ (Сосры-
къуэ и анэм зэрелъэIуа). 62. 
Iэщхэм я тхьэ. 63. Псы къы-
хэ шыпIэ, IущIапIэ. 64. Ва-
къуэ нанэ нартхэм я … пы-
упщIт. 66. Псэбыдэ ишри, ар 
зэпха жыгри езыхьэжьа. 68. 
Бэдынокъуэ щыхуэзам 
Сэтэней и пщащэм иIыгъар. 
69. Уанэм щыщ Iыхьэ. 71. 
Жейм и нэгу щIэкI. 73. Фадэ 
 щащIкIэ халъхьэ.

Узыншагъэ

Сымаджэхэр 
нэхъ мащIэ 

мэхъу

щIагъэгъуэлъхьэнукъым. 
Ахэр къыщIатхыкIыжа 
нэужь, госпиталыр санитар 
хабзэхэм тету къыщIагъэ-
къэбзыкIыжынурэ Iуэ ху щIа-
пIэхэр нэхъапэм зэрылэ-
жьам техьэжынущ. 

Узыфэр хьэлъэу зып-
кърытхэм я бжыгъэр нэхъ 
мащIэ щIэхъуам и щхьэусы-
гъуэу IэщIагъэлIхэм къагъэ-
лъагъуэ эпидемиологие щы-
тыкIэр зэрефIэкIуар, цIы ху-
хэм я шынагъуэншагъэм гу-
лъытэ нэхъ ират  зэ рыхъуар, 
жылагъуэм  хуащIэ меди-
цинэ Iуэхутхьэбзэхэр хъар-
зынэу зэрызэт раублар, коро-
навирус узы  фэр зэрап къ-
рытыр пасэу къахутэу и 
чэзум еIэзэн зэ ры щIадзэр, 
вакцинэр гупу рэ зэрыра-
хьэлIэр.

Дохутырхэр щогугъ узыфэ 
зэрыцIалэ шынагъуэм ущы-
зыхъумэ мастэхэр цIыхухэм 
зыхрагъэлъхьэн зэрыщIа-
дзам и фIыгъэкIэ зэман 
кIэщIым къриубыдэу корона-
вирусыр зиIэу къагъэ лъагъуэ 
сымаджэхэм я  бжыгъэр 
куэдкIэ нэхъ мащIэ хъуну.

ЩХЬЭЩЭМЫЩI  Изэ.

Тэрч  щIыналъэ

ЦIыхухэм зыщIагъа къуэ

Илъэс 90 ирикъуащ ди 
нэхъыжьыфI, журналист, 
тхакIуэ цIэрыIуэ, Урысей 
Федерацэм щэнхабзэмкIэ 
щIыхь зиIэ и лэжьакIуэ, 
Къэрэшей-Шэрджэсым 
щIыхь зиIэ и журналист, 
Совет Союзым и Тха-
кIуэхэм, Журналистхэм я 
зэгухьэныгъэхэм хэт Даур 
Жэхьфар Ахьмэд и къуэр.

ЖЭХЬФАР Хъумэрэн 
ЦIы  кIук Iэ зэджэ жылэм 
1931 гъэм щIышылэм и 6-м 
къыщалъхуащ. Абы пэ-
щIэдзэ еджапIэт дэтри, я 
гъунэгъу ПсэукIэ Дахэ къуа-
жэм классиблыр къыщиу-
хащ. 1950 гъэм Даурыр 
щIэтIысхьащ Совет Сою-
зым и ЛIыхъужь Хьэбэч 
Умар и цIэр зэрихьэу Чер-
кесск дэт педучилищэм. Ар 
къиуха нэужь адыгэбзэм-
рэ литературэмкIэ егъэ-
джакIуэу Абазакт (Еджэбэ-
къуей) илъэсибл еджапIэм 
ягъэкIуащ. Зауэ илъэсхэм 
зи еджэныр зэпыуа хъуа 
ныбжьыщIэхэр зыхэс еб-
ланэ классыр дзыхь къы-
хуащIат абы. Лэжьэн щIи-
дза къудейуэ, 1954 гъэм 
дзэ къулыкъум ираджащ. 
Курыт щIэныгъэ зиIэ сэлэт 
зэрахуэкIуам хуабжьу щы-
гуфIыкIат командирхэр 
икIи  полкым  и  щэху час-
тым хагъэхьащ. ЛIыгъэ 
хэлъу илъэсищыр ирихьэ-
кIащ, лейтенант нэхъыжь 
хъуауи къигъэзэжащ.

КъыздекIуэлIэжам «Чер-
кес пэж» газетым ира-
гъэблэгъащ - 1957 гъэм и 
шыщхьэуIум абы и зэ-
дзэкIакIуэ хъуащ. ГъэщIэ-
гъуэнкъэ мыри: зэрылэ-
жьа тхылъым зы IуэхущIа-
пIэ закъуэщ итыр - 1957 
гъэм газетым къащтащ, 
2009-м IукIыжащ. Нэ-
гъуэщIу жыпIэмэ, илъэс 
52-рэ адыгэ газетым ири-
тащ, апхуэдиз илъэскIи и 
лъэпкъым, республикэм, 
Урысейм щыпкъэу хуэ лэ-
жьащ. Иужьу къыхуа-
гъэфэща редакцэм и мэ-
къумэш къудамэм и редак-
тор IэнатIэм лэжьапIэм 
къы IукIыжыху пэрытащ. 

Зэрылажьэм хуэдэу, Къэ-
рэшей-Шэрджэс къэрал 
педагогикэ институтыр 
къиу хащ. Журналист Iэ-
щIагъэ мытыншым нэхъ- 
ри хуэ Iэижь хъун папщIэ, 
партым и Къэрэшей-Шэр-
джэс обкомым и унафэкIэ 
1967 гъэм Ленинград парт 
еджапIэм ягъэкIуащ икIи 
ар щытхъу иIэу къиухащ. 
ЕджапIэм кърита тхылъым 
итт узыгъэгушхуэ псалъэ-
хэр: «Гурыхуэщ, щIэны-
гъэфI иIэщ, сыт хуэдэ парт 
лэ жьыгъэри игъэзэщIэ-
фынущ». 

 Жэхьфар и гуащIэ зы-
хилъ хьар адыгэ газетым и 
закъуэкъым, атIэ Кавказ 
Ищхъэрэм, Урысейм къы-
щыдэкI газетхэми ядэ лэ-
жьащ. Партым и Къэрэ-
шей-Шэрджэс обкомым и 
бюром и унафэкIэ КПСС-м 
и ЦК-м къегъэщIылIауэ 
щыта «Сельская жизнь» 
газетым штатым хэмыт и 
корреспонденту илъэс 20-
кIэ щылэжьащ. Апхуэдиз 
зэманкIэ къэралым и щIэ-
джыкIакIуэхэр щигъэгъуэ-
защ областым и гъащIэм,  
и ехъулIэныгъэхэм. МащIэ-
къым зэфIэхын хуей Iуэху-
гъуэу къиIэтари.

Жэхьфар Хэку зауэш-
хуэм и ветеранщ. ЗэуапIэ 
губгъуэм итакъым, ауэ ха-
хуагъэ къигъэлъэгъуащ а 
зэманым. 1943 гъэм нэмы-
цэ хэр щрахужым ПсэукIэ 
Дахэ къуа жэмрэ Хъумэрэн 
ЦIыкIумрэ я кум махуищкIэ 
зауэ  гуащIэхэр щекIуэкIащ. 
ЩIа лэ цIыкIухэр - КIыкI 
Хьэмидрэ Даур Жэхьфар-
рэ - лIыгъэ яхэлъу зауэлI-
хэм ядэIэпыкъурт. Зэгуэ-
рым, я унэм пэмыжыжьэу 
уIэгъэ щыхъуа сэлэтхэр 
къэлъэIуат дэIэпыкъуэгъу 
щхьэкIэ. ЩIалэ цIыкIуи-
тIыр пщIантIэм дэжри, 
сэлэтхэм я дежкIэ зрачащ. 
Гъунэгъу къэхъуа нэмыцэ 
сэлэтым автоматышэр 
къат ригъэлъэлъащ. Хьэ-
мид зэшэзэпIэу иукIащ, 
Жэхьфар уIэгъэ хьэлъэ 
дыдэ хъуащ - ерагъкIэ ажа-
лым къыIэщIагъэкIащ. 
Хъу жа нэужь колхоз гъа-
щIэм хыхьэжри, фронтым 
хуэлэжьащ.

Жэхьфар и архивым зы 
дэфтэр лъапIэ хэлъщ - ар и 
къару емыблэжу ТекIуэны-
гъэм зэрыхуэлэжьам 
 пап щIэ партым и Шэрджэс 
обкомымрэ облисполко-
мымрэ къыхуагъэфэща 
ЩIыхь тхылъырщ. Даурым 
абы мыхьэнэшхуэ ирет, 
 зауэ дыджым къыщахьа 
ТекIуэныгъэм и нагъыщэу 

Даур Жэхьфар и
илъэс гуащIафIэхэр

къелъытэри, хуэсакъыпэу 
зэрехьэ.

Сабийуэ зауэм и нэщIэб-
жьэр зэрилъэгъуар и жур-
налист, тхакIуэ лэжьыгъэ-
хэм къыхощыж. МащIэ-
къым тхыгъэу итхар. Къэ-
рэшей-Шэрджэсым и 
лIы  хъужьхэм, фронтым Iу-
тахэм, ТекIуэныгъэм хуэ-
лэжьахэм я лIыгъэ мыухыр 
къыщигъэлъэгъуащ ТекIуэ-
ныгъэ Иныр илъэс 65-рэ 
щрикъум ирихьэлIэу тры-
ригъэдза «ЛIыхъужьыгъэм 
и гъуэгукIэ» тхылъым. Те-
кIуэныгъэ Иныр илъэс 70 
щрикъум щыгъуэ «Участ-
ники парада Победы 1945 
года» тхылъыр къыди-
гъэкIащ. 

Даур Жэхьфар и 
«ЛъэпкъитIым я къуэ» 
тхылъым гъэсэныгъэ мы-
хьэ нэшхуэ зэриIэр къыща-
лъытар Къэрэшей-Шэр-
джэсым и закъуэкъым, атIэ 
Урысейми абы щытеп сэ-
лъыхьащ. Къапщтэмэ, Са-
ратов областым ТекIуэ-
ныгъэ Иныр илъэс 70 щри-
къум хухахауэ щыта Iуэху-
гъуэшхуэм а тхылъми и 
 гугъу щащIащ. Саратов 
 къалэм дэт библио-
текэшхуэм абы лъэтеувэ 
щы хуащIащ.

Даур Жэхьфар лъэпкъым 
хуищIа Iуэхушхуэщ «У исто-
ков черкесской журналис-
тики» тхылъыр. «Черкес Хэ-
кур» илъэс 90 щрикъум ири-
хьэлIэу къыдигъэкIа тхы-
лъым а газетым редактору 
иIа цIыху 24-м я гъащIэмрэ 
я гуащIэмрэ къыщигъэ-
лъэгъуащ. 

Даурым и «Оборванные 
ст  руны сердца» тхылъыр 
2014 гъэм дунейм къы-
техьащ. Ар а илъэсым 
къыдэкIа тхылъ нэхъыфI 
ды дэхэм хабжэри, респуб-
ликэм и Iэтащхьэм и 
 саугъэтыр къыхуагъэфэ-
щащ. 

Даур Жэхьфар жылагъуэ 
лэжьыгъэм жыджэру хэтщ 
икIи Къэрэшей-Шэрджэ-
сым и мызакъуэу, Кавказ 
Ищ хъэрэ псом ялъоIэс.

Ар Кавказ Ищхъэрэм 
хыхьэ щIыналъэхэм я хъы-
барегъащIэ IэнатIэхэм я 
форумым хэтащ. ЦIыху 
 700-м нэблагъэ къызэ кIуэ-
лIа зэхуэсым журналист 
ныбжьыщIэхэр зэраунэтI 
псалъэкIэ захуигъэзэну 
къы хуагъэфэщащ Жэхь-
фар. 

Хэку зауэшхуэм хэкIуэда-
хэм я фэеплъыр хъумэным 
хуэлажьэу Черкесск къа-
лэм щызэхэт щIалэгъуалэ 
хасэм къыбгъэдэкIыу Даур 
Жэхьфар къыхуагъэфэ-
щащ ЩIыхь тхылъ. Гъэ сэ-
ныгъэ лэжьыгъэм жыджэру 
зэрыхэтым папщIэ Урысей 
Федерацэм къыбгъэдэкI 
медалрэ Президент Путин 
Владимир и Iэр зыщIэлъ 
ЩIыхь тхылърэ къратащ. 

Жэхьфар куэдым дехьэх 
икIи хуэIэкIуэлъакIуэщ. 
Къа мылым, чым хьэпшып 
гъэ щIэгъуэнхэр къыхе-
щIыкI, абы щIэблэри хуе-
гъасэ. Теплъэ гъэщIэгъуэн 
яIэу пхъэ, мывэ, псыхьэ-
лъахъуэ хуэдэхэр зэхуихьэ -
сын фIэфIщ. Апхуэдэу «езы 
дунейм ищIа сурэт» цIыкIу 
куэд жыг къудамэм, жыг 
лъабжьэжьым, мывэм къы-
хэщIыкIауэ зэхуихьэсащ. 
ИтIанэ, абыхэм я сурэтхэри 
иту, тхыгъэ кIэщIхэри дэ-
щIы гъужауэ сабийхэм пап-
щIэ тхылъ гъэщIэгъуэн 
къыдигъэкIыжащ.

Даур Жэхьфар щхьэхуэу 
тетхыхьащ адыгэ щIалэ 
цIыкIухэр зэрызэпеуэу 
 щы та «кIэн джэгум». Кав-
каз Ищхъэрэм узыщрихьэ-
лIэ хьэ кIэк хъуэкIэхэм триу-
хуащ «Щыхь лъагъуэ» тхы-
лъыр. 

Даур Жэхьфар бзэр, хаб-
зэр хъумэным емызэшу и 
гуащIэ хелъхьэ. Ар куэдрэ 
ирагъэблагъэ Абэтэхьэблэ, 
Адыгэхьэблэ, Бэвыкъуэ, 
Хьэбэз къуажэхэм, Чер-
кесск къалэм дэт еджапIэ-
хэм. Жэхьфар и тхылъ хэм 
щыщ куэд яхуигуэшащ 
еджа пIэхэм, тхылъ хъума-
пIэхэм, музейхэм, архив-
хэм.

Даур Жэхьфар и тхылъ 
псоми я щхьэщ абы томи-
тIу къыдигъэкIа «ЖыIэ 
уэрэд, си Кавказ!» зыфIи-
щар. Абы щызэхуихьэсы-
жащ Урысей Федерацэм и 
Къэрал саугъэтым и лау-
реат Даур Аслъэн и макъа-
мэбзэкIэ тха архивыр. А 
тхылъымкIэ Жэхьфар тхуи-
хъумащ уэрэдус щэджащэ 
Даур Аслъэн и Iэдакъэ-
щIэкIхэр. 

Даур Жэхьфар адыгэ 
лъэпкъым, КъШР-м, Уры-
сейм IуэхугъуэфIу яхузэ-
фIихар лъэужьыншэ хъуа-
къым. Абы и цIэр Дуней-          
псо адыгэ щIэнгъуазэм хуэ-
фащэ дыдэу иратхащ. 
Дуней псом шэрджэсу те-
тым къащIащ а адыгэлI 
щыпкъэм и зэфIэкIыр зэ-
рыиныр. Ди республикэм 
къыхуигъэфэщащ и на-
гъыщэ нэхъыщхьэр - «Къэ-
рэшей-Шэрджэс Республи-
кэм и пащхьэм щиIэ фIы-
щIэхэм папщIэ» орденыр. 
Республикэм и тхакIуэхэм 
зэдащтэри, 2013 гъэм щIы-
налъэм и тхакIуэ нэхъыфIу 
къалъытауэ щытащ Дау-
рыр.

Урысейм и тхакIуэхэм я 
15-нэ съездым щыкIуэм, 
абы адыгэ фащэр зыщитIа-
гъэри, лъэпкъым и пщIэр 
иIэтащ. ТхакIуэхэм я Зэ-
гухьэныгъэм и тхьэмадэу 
хаха Иванов Николай лIы-
кIуэхэм захуигъэзащ: «Ди 
тхакIуэ нэхъыжь дыдэхэм 
ящыщ, Къэрэшей-Шэр-
джэс Республикэм къикIа 
Даур Жэхьфар адыгэ фа-
щэ щыгъыу къакIуэри, ди 
зэхуэсыр къигъэбжьы-
фIащ». Абы Iэгуауэ ин хуа-
Iэтат.

Апхуэдиз Iуэху зэфIэзы-
гъэкI адыгэлIым иджыри 
зыхущIегъэхьэ Адыгэ Ха-
сэм хэлэжьыхьыну, Уры-
сейм щыпсэу адыгэхэм я 
 лъэп къ-щэнхабзэ автоно-
мием и тхьэмадэм и къуэ-
дзэ къалэныр ноби екIуу 
егъэзащIэ.

Даур Жэхьфар и цIэр 
ирапх цIыхугъэм, адыгагъэ 
нэсым, Iэдэбагъым, гушыIэ 
дахэм. Адэ насыпыфIэщ 
Даур Жэхьфар - бын 
 хъарзынэхэр иIэщ.

И щIалэ нэхъыжь Рэмэ-
зан ВИМО-р (Военный ин-
ститут международных 
 от ношений) къиухащ, по-
литик Примаков Евгений        
и гъусэу лэжьащ, Адыгэ 
Республикэм и лIыкIуэу 
Москва къалэм щыIэм и 
къуэ дзэу щытащ, щIэны-
гъэхэм я кандидатщ, Къуэ-
кIыпIэ къэралхэр джыным-
кIэ институтым и уна фэ-
щIым и къуэдзэу къэрал 
Iуэхухэр зэфIихащ. Иджы 
Урысейм и посольствэм 
щылэжьэну Афганиста-
ным ягъэкIуащ. И щIалэ 
нэхъыщIэ Ахьмэд Белго-
род дэт сату академиер 
къиухащ. Хъыджэбзыр - 
Эльмирэ - медици нэм и 
лэжьакIуэщ. Жэхьфар 
 къуэрылъхуу щIалищрэ 
пща  щитIрэ иIэщ. Абы хэми 
я гуфIэгъуэм хэтщ, фIым, 
пэжыгъэм хуе гъасэ. И ду-
ней тетыкIэмкIэ ар и 
щIэблэм щапхъэ яхуохъу.

УЭХЪУТЭ  Александр,
Урысейм щыпсэу адыгэхэм 

я лъэпкъ-щэнхабзэ 
автономием и тхьэмадэ.

Прохладнэ  щIыналъэ

Псалъэзэблэдз

ГуащIэм зэщIэкIуэ иIэкъым Фэеплъ

ЛампIэжьыкъуэрэ 
Джылаурэ

IЭЩIАГЪЭР гурыхь ящы-
хъурэ егуэпэнумэ, «Гуа щэ-

псынэ щыкIар, ЛампIэжьы-
къуэ щаупсар?» псэлъафэ 
дахэр зеикъуэ лIыжьхэм 
жаIэу куэдрэ зэхэпхынущ. 
Хъыбар зыпылъ жыIэгъуэщ. 
ЛампIэжьыкъуэр щIы пIэ-
цIэщ, Iуащхьэми, тIуащIэми, 
къуэми, а къуэм щызэ хэ-
лъэдэж псы цIыкIуитIми 
апхуэдэу еджэу. Хьэрэ-
кхъуэрэ и Iэгъуэблагъэхэм 
хуэзэ мы щIыпIэ дахэхэр 
 игъащIэми цIыху кIуапIэщ, 
джаур зауэжьым зэхэзехуэн 
ищIа куэдми щтапIэ яхуэхъу-
гъат. ЛампIэжьыкъуэ псэу-
пIэ зыщIахэм ящыщщ 
Псыжь лъэныкъуэкIэ къы-
зэрикIыжам щыфIэкIауэ, 
зы щыщри къызыхэкIари 
ямы щIэ Джылау.

ХьэпащIэ-дадэ и адэ шхуэ-
хэм къаIуэтэжу зэрызэхи-
хамкIэ, Джылау лIы ест, 
уеплъамэ, тIэкIу хуэнэщ-
хъыцэу пIэрэ жыпIэну наб-
дзэзэхэкIэт, и нэхэм хуиту 
ущIимыгъаплъэу адыгэ 
пыIэшхуэу щхьэрыгъым 
къыщIэплъ зэпытт, Iэгу-
фIэти, гугъу демыхьу зэIусэр 
къигъэIурыщIэрт, ину зэры-
хэбэкъукIым къыхэкIыу, 
щIыпIэ жыжьэхэм пIалъэ 
кIэщIкIэ нэсырт. Джылау и 
бынми абыхэм я лъхужхэми 
щIы фIыцIэжьым здихьыжа 
щхьэкIуэр зыхуэдар яжри-
мыIа пэтми, блэкIа гъэщIэ-
гъуэн зэриIар наIуэ хъуащ: и 
IэщIагъэкIэ и цIэр цIыхум 
щIэх зэлъащIысащ, яIэщIэ-
мыгъупщыкIыжыуи нобэм 
къэсащ.

Бешкъэзакъхьэблэрэ Що-
джэнхьэблэрэ щыщ цIы-
хубзхэр, сабийхэр я гъусэу, 
ЛампIэжьыкъуэ нэс псы 
 хущхъуэм жьыщIакIуэ выгу-
кIэ зыкърагъашэурэ къа-
кIуэу щытащ. Абдеж абыхэм 
щIэх-щIэхыурэ къащыIу-
щIэрт Джылау. ЛIы нэщ-
хъыцэм зыпыIуадзыну хэт 
щхьэкIэ, ар дауэрэ хъуми, 
сабийхэр абы дихьэхырт, ар 
здэкIуэм кIуэну яфIэфIу, 
абы ищIэр ящIэну хущIэ-
къуу. Джылау ЛампIэжы-
къуэ дыхьэрти, жыглыч зы-
къом къыдихырт, къыдэкIы-
жа нэужь, зы мывэжь 
гуэрым деж къытетIысхьэр-
ти, дэтхэнэ зыми игъэщIа-
гъуэу напIэзыпIэм хъыджэбз 
цIыкIухэм щхьэкIэ чы цIы-
нэм пхъэ гуащэ къаху-
хищIыкIырт, щIалэ цIыкIухэм 
чыгъэфийхэр яхуищIырт. 
Ауэрэ жан цIыкIукIэ пхъэм 
есэпауэурэ хьэндрэфийхэр, 
чынхэр, Iэшанэхэр, Iэжьэхэр 
яхуищIу щIидзащ. Гъуэгу 
жыжьэ къызэпачурэ Лам-
пIэжьыкъуэ псы хущхъуэм 
къакIуэ бзылъхугъэхэри 
лIым къесащ, кIуэм-кIуэурэ 
хьэкъущыкъу зэмылIэужьы-
гъуэхэр, унагъуэм зэры щы-
Iэбэ Iэмэпсымэхэр  яхуищI 
хъуащ. Джылау пхъащIэ 
Iэзэу къыщIэкIащ.

ЛIым IэщIагъэ дахэ зэ-
риIэр зэхэзыха Бешкъэзакъ 
ЛIыхъусэжь абы къыхуэкIуат 
къуажэгъу ищIыну, ауэ ида-
тэкъым. ЗэрызэгурыIуар 
зыщ: и IэщIагъэм щIалэгъуа-
лэ цIыкIухэр щигъэгъуэзэну. 
Арати, Джылау бешкъэза-
хьэблэ щIалэ цIыкIухэр 
 Гуа щэпсынэ нэс ишэу хуе-
жьащ. ЛIым ахэр мэзым 
хишэурэ абы къыщыкI жыг 
лIэужьыгъуэхэр яригъэ-
цIыхурт, дэтхэнэми и пIа-
лъэм щигъэгъуазэрт, нэ-
щэнэу япылъхэми щIи-
гъэдэIурт. Пхъэ къыщыхах-
кIэ, нэхъыбэрэ зекIуэнум гу 
лъаригъатэу, кIыхьу зехьа 
хъун папщIэ зэреIэбыпхъэ 
щIыкIэхэр яригъащIэрт.

Джылаурэ цIыкIухэмрэ 
гъэмахуэ псом зыщIэса 
пщы Iэм ХьэпащIэ-дадэ 
илъэ гъуам хуэдэу тепсэ лъы-
хьырт. Ар щигъэувым, зипкъ 
зэрымыубыда щIалэ цIыкIу-
хэм жэщ щIыIэр къемы-
гуэуэн папщIэ, жьы дэхупIэ 
къэмынэу пхъэхэр зэриуп-
сейщ, зэпыкIыпIэ имыIэу 
 хъурейуэ игъэуври, мэкъу  
 гъущэкIэ зэщIибгъэжат, 
пщы Iэ джабэ щIагъыр мэ-
лыфэ щабэкIи къищIыхьы-
жат. Махуэм ялъэгъуамрэ 
зэхахамрэ пщыхьэщхьэм 
ирипсэлъэжу, абы къы-
дэкIуэу Iущыгъэ куэдым 
щIигъэдэIуу жэщ кIыхьхэр 
щрахат абдеж.

Гуащэпсынэ мэзым гъэ-
махуэм и кIуэцIкIэ къыхаха 
пхъэр ЛампIэжьыкъуэ къра-
шэхыжри, щхьэж зыхуэIэ-
рыхуэ Iэпэщысэхэр Джылау 
цIыкIухэм къахригъэщIы-
кIат. ХьэтIохъущыкъуейм 
хуэдэу пхъащIэ Iэзэ куэд 
зыдэса къуажэ Бахъсэн псы-
хъуэ ущрихьэлIэнукъым - нэ-
хъыбэм я IэщIагъэм ублапIэ 
хуэхъуари Джылау и пщыIэм 
тесахэм зрагъэгъуэта щIэ-
ныгъэрщ. Сакъ пылъу пхъэм 
Iуэху зэрыдащIэр, къищIыкI 
дахэм нэр тепщIыпщIэу, 
къэмышынэуэжыну фIыуэ 
зэрыщытым тражыIыкIа 
 хъуащ «Гуащэпсынэ щыкIар, 
ЛампIэжьыкъуэ щаупсар?» 
псэлъафэр.

Джылау и пщыIэр зытета 
щIыпIэр хэгъуэщэжакъым. 
СыщегупсыскIэ, гум къы-
щызэщыу хуабагъым 
гупсысэ къуэпсхэр жыжьэ 
ядз: жагъуэ бзаджэм зэри-
мыщIыкIыу лъэпкъи къуп-
щхьи къызыхуэмына лIым 
нэхъ лъапIэ дыдэу цIыхум 
иIэм деж - щIэблэм - зыкъы-
щигъуэтыжын лъэкIащ. Хи-
са жылэр жьыбгъэм ихьы-
жакъым. ЩIэблэ къыщIэ-
нащ, и фIыщIэри, мис, кIуэ-
дакъым.

ХьэпащIэ-дадэ и хъыбар-
хэм къыхэщыж Джылаур 
пхъащIэ къудейкъым, ар 
икIи нэгъэсауэ цIыкIухэм 
бгъэдыхьэкIэ къахуэзыгъуэ-
тыфа егъэджакIуэ-гъэса-
кIуэщ. Джылау теухуауэ 
лъэпкъым ищIэж куэд щы-
мыIэми, мы тIэкIур ирокъу 
лIэужьыр бжьиблкIэ зэры-
уэр уи фIэщ ирихъуну.

Мэшыкъуэ-
хьэжыжьыр  а 

махуэм  гъыбзаIуэт

«Хьэжыжьыр а махуэм
 гъыбзаIуэт,

Гъулэ цIыкIум ину
 кърегъэгъых,

А Зыракъуш мыгъуэм
 зыхуэмышыIэ,

Алийти хьэщIэщ кIыхьым
 щIэмыхуэж…»

Уэрэдым зи цIэ къыхэщ 
Жылау Мэшыкъуэ, Сэбан-
шы Гъулэ, Шурдым Зыра-
къуш, Мэршэнкъул Алий 
сымэ - зэкIэлъыкIуэ-зэлъи-
хьэу зы хьэблэ дэса лIыжь 
гупщ. Зыр зым Iулыдж 
 хуищIу, я зэхущытыкIэ дахэм 
жылэр ирипсалъэу пщIэ 
зэхуащIу псэуащ ахэр. 
Жылау Барэ жиIэу мызэ-
мытIэу зэхэсха мы уэрэдым 
зи цIэ къыхэщ Мэшыкъуэ-
хьэжыжьыр икъукIэ цIыху 
гъэщIэгъуэнщ, и лъэужь 
 къуажэ тхыдэми къыхинащ.

ИщхьэкIэ зи гугъу тщIа 
Джылау и къуэ Бэч и къуэ 
Илясщ Мэшыкъуэ зи къуэр. 
Зэныбжьэгъухэм ящыщу ар 
нэхъыщIэт, IуэхутхьэбзащIэ 
пщIы, Iуэху пыухыкIа ебгъа-
щIэ хъуну. АрщхьэкIэ Мэшы-
къуэ КъурIэн еджауэ хьилым 
бгъэдэлъти, лIыжьхэр а 
щIэныгъэм фIэлIыкIырт, 
пщIэ хуащIырт, уеблэмэ, 
хьэщIэщ зэхуэс щыхъукIэ, 
Мэшыкъуэ жьантIэр хуагъэ-
фащэрт. Ауэ къыхуащI Iулы-
джым Мэшыкъуэ зэи ебэ-
къуакъым, къыхуащI хьэты-
рым хуэмыфащэ ирипэсауэ 
зыми илъэгъуакъым.

Мэшыкъуэ лIы зэтепIат, 
ауэ хабзэмрэ динымрэ ткIий-
уэ иIыгъти, ахэр къызэпыбу-
дауэ, мыхъун пщIауэ къы-
зэрыпхуидэн щыIэтэкъым. 
Зэгуэрым, и унэкъуэщхэр 
унащхьэ чэзукIэ къызэхи-
кIухьурэ я Iуэху зыIутыр зри-
гъэщIауэ къыздэкIуэжым, 
щIалитI и гъуэгупэ къихуащ. 
Iэмалыншагъэм ирихулIауэ 
пхъэ зыкъутэ фызабэ 
гуэрым и унэм, мывэкъалэм 
щхьэдэплъыхыу абы ищIэр 
ялъэгъуа пэтми, къэмыу-
выIэу зэрыблэкIар, цIыхуб-
зым дэIэпыкъун зэрыхуейр 
ягу къызэрымыкIар Мэшы-
къуэ жагъуэ щыхъуащ.

Абы мурад ищIащ щIали-
тIыр зыщыщыр зригъэщIэ-
ну, яIэщIэщIа щыуагъэм гу 
лъаригъэтэжыну. Зи ужь 
иува щIалэхэр зэкъуэшитIу 
къыщIэкIащ. Ахэр зыдыхьэ-
жа унагъуэр и нэIуасэти, 
нэкIуэпакIуэу дыхьэри унэм 
щIыхьащ. ЗыщIыхьа унэм ис 
цIыхубзри фызабэт. Ира-
гъэблэгъа щхьэкIэ Мэшы-
къуэм идакъым, зыкъызэ-
къуипхъуэтщ, цIыхубзым зы-
хуигъазэри: «Ди гуэщ щIы-
багъым пхъэ ентIыр 
зы бжанэ щызэтелъщи, на-
кIуи схузэгуэгъэху, щIыма-
хуэм пхъэгъэсыну сы-
хуейщ», - жиIащ. Ар щIали-
тIым ядакъым: «Сыт щхьэкIэ 
ди анэм апхуэдэр къыупэсу 
къыжепIа?» - жаIэри. «Фэри 

дауэ ефкуа-тIэ нетIрей 
цIыхубзым фыкъыблэкIын? 
Фызабэкъуэ къыфхужаIэмэ 
нэхъыфI, хьэмэрэ мыпхуэ-
дэм и къуэщ жаIэу фи цIэр 
дахэу Iумэ нэхъ игъуэ? А 
цIыхубзри фи анэ хуэдэтэ-
къэ?» ЩIалитIыр укIытэри 
икIуэтыжащ, къызыблэкIа 
фызабэм деж ягъэзэжри, 
щIымахуэм зрикъуэн хуэдиз 
пхъэ хуакъутэри, гуэщым 
щыхузэтралъхьэжыгъат.

Иджыри нэгъуэщI зы хъы-
бар. Псы цIыкIу ежэхым къы-
хишри, жыгым щIигъэ лъэ-
дэн щхьэкIэ псыкъуэпс 
 бгъуфIэшхуэ и хадэмкIэ зы-
гуэрым игъэкIуат. Псыр зэуэ 
жэщIащ, ар зылъэIэсу щыта 
унагъуэхэри тхьэусыхэу хуе-
жьащ. ЛIым еущия щхьэкIэ, 
зыри къикIакъым. Мэшы-
къуэ и жагъуэ хъуащ лIым 
зэрихьа щхьэхуещагъэр. 
Хьэблэм къахыхьэри, 
цIыхубзхэр игъэIущащ. Нэ-
хъапэхэм шалъэкIэ еджэу 
пхъэм къыхэщIыкIа пэгун 
лIэужьыгъуэ щыIэу щытащ. 
Ар IэкIэ пхьыну хьэлъэт, 
тажьджэм иту фIэкIаи зэра-
хьэртэкъым. «Зыр къыдэ-
кIыжмэ, зыр дыхьэу псы 
къыдэфхын щхьэусыгъуэкIэ 
фызэблэкIыу фыIут», - игъэ-
Iущащ ахэр Мэшыкъуэ. 
ЗэрыжиIам хуэдэу ящIри, 
хьэблэ цIыхубзхэм пщэд-
джыжь нэмэзым щегъэжьа-
уэ пщыхьэщхьэр хэкIуэтэху 
псыр дашу хуежьащ. Унэгуа-
щэм тажьджэ макъышхуэм 
и щхьэр щIэх дыдэ ири-
гъэужэгъури, лIыр иригъэ-
защ, хадэм къриша псы-
къуэпсыр дитхъуэжыну. 
Куэд дэмыкIыу псы цIыкIу-
ми, хьэблэ псом ялъэIэсу, и 
жапIэ игъуэтыжащ. ЦIыхум 
псыр пэбубыд зэрымыхъу-
нур зыщIэ унагъуэм зыри 
жимыIэфу, псалъэмакъи 
къимыкIыу Iуэхур щIэх зэтес 
хъужат.

Мэшыкъуэ 1903 - 1905 гъэ-
хэм къриубыдэу хьэжыщI 
кIуахэм яхэтащ, илъэсищым 
нэблагъэкIи къэтащ. Ар 
къыщыкIуэжам и ныб-
жьэгъу хэм хузэхаша хьэж 
тхьэлъэIум мэрэмэжьей 
 къудейуэ чей щэ ныкъуэм 
щIигъу щIым къыщIахыжауэ 
яIуэтэж. «Шурдым Пщыма-
хуэ и уэрэдыр» зыхилъхьэ 
щымыIэу фIыуэ илъагъурт, 
жаIэ, хьэжыжьым, къыщы-
хадзэм дежи нэку-нэпс 
 хъууэ. Ар къыдэзыщIэхэм 
дзапэпежьэ уэрэдым хуа-
щIыжауэ ищхьэкIэ къэтхьа 
сатырхэр жаIэрт. Пэжыр хэт 
жиIэжын, ауэ нэху щыхукIэ 
зыр зэпыумэ, зым къыхи-
дзэу хьэжыр къыщыкIуэжа 
жэщым уэрэдищэм щIигъу 
хьэщIэщым къыщIэIукIауэ 
къуажэ-къуажэкIэрэ яIуэтэ-
жу щытащ. Мэшыкъуэ ма-
къыфIэт, уэрэдыжь куэд 
ищIэрт, къыхэдзэнкIи шэ-
щIынкIи къызэрымыкIуэу 
Iэзэт. А зэфIэкIыр къыте-
пщIыкIыжа куэдым нобэ 
ядыболъагъу.

Мэшыкъуэ-хьэжыжьыр 
гъэсакIуэт. Зыгуэрым цIыху-
гъэм къемызэгъ е хабзэм 
къемыкIу гуэр ищIамэ, три-
гъэIэбэжу еущиерт, игъэу-
кIытэрт, кIэщIуи зэригъэ-
зэхуэжыну щытыкIэ ири-
гъэувэрт. Къуажэдэсхэм 
апхуэдизкIэ Мэшыкъуэ-хьэ-
жыжьым пщIэ хуащIырти, 
абы къызэрыщыхъунур да-
пхуэдэу пIэрэ жамыIэу Iуэху 
кърахьэжьэртэкъым. Хьэ-
жы жьыр сыт хуэдизу пхъа-
шэу щымытами, ар икIи 
ущиякIуэт, «Уадыгэкъэ уэ?» 
жыIэгъуэр и псэлъафэт, 
жылэжьым хабзаншагъэ 
къызэрыщымыхъуным хуэ-
сакъырт, щIалэгъуалэм и 
нэIэ ятригъэт зэпытт. Къуа-
жэм дэса нэхъыжьыфIхэм 
ящыщ Унэж Iэдыхьэм куэдрэ 
игу къигъэкIыжырт и адэ-
шхуэм цIыкIуи ини къе-
пщIэкIауэ щызэхэскIэ, къы-
зэрыщыгугъыр зыти, къазэ-
реупщIу щытар: псысэкIэ 
сывэущиен хьэмэрэ хьэ-
жыжьым и тхыдэжьхэмкIэ 
фызгъэIущын, жиIэу. Мэшы-
къуэ-хьэжыжьыр цIыхум 
 къахыхьамэ, дапщэщи 
яIуэтэжын хъыбар къикIыу 
купщIафIэрэ гуимыхужу 

 гъащIэшхуэ къигъэщIащ.

ТIэмрашэ и япэ 
лъэбакъуэхэр

МЭШЫКЪУЭ-хьэжыжьым 
и къуэщ Мырзэбэч. Ду-

нейм и зэхэзэрыхьыгъуэм зи 
щIалэгъуэр хиубыда Мы р-
зэбэч гугъуехь куэд зи нэгу 
щIэкIа цIыхущ. Мэшыкъуэ-
хьэжыжьым къыщIэна бы-
ным езыр я нэхъыжьу зэш-
зэшыпхъуипщI хъурт, уна-
гъуэ щхьэхуэ хъуа нэужьи, 
бын пщыкIух къыщIэхъуэ-
жат. Бынышхуэм щхьэтепIэн 
яхуэхъуа, дэтхэнэ зым щхьэ-
кIи ихь пщэдэкIыжыр гуа-
щIэу зыхэзыщIа щIалэм гъа-
щIэм щIэх зэгъэзахуэрэ 
зэпэшачэрэ зиIэ лIы пхъашэ 
къыхищIыкIащ.

Жылаухэ игъащIэми къа-
лэжьа мылъкур революцэм 
кърагъэла щхьэкIэ, иужькIэ 
колхозым зыIэщIилъхьэжат. 
Мырзэбэч пасэ дыдэу къы-
гурыIуат хэгъэгум бжьыпэр 
щызыIэрызыгъэхьахэр кIы-
хьу тетыну къызэрыкIуари, 
ибг щIикъузэри, и адэшхуэ-
хэм хуэдэу, Iэщ гъэхъуным 
зритащ, и гуащIэдэкIкIэ 
 бынунагъуэшхуэм къэрэ-
гъул яхуэхъуащ. ЛIэужькIэрэ 
лъэпкъым къыдекIуэкI Iу-
щыгъэр Мырзэбэч деж 
къыщыпхиудыжам хуэдэт, 
зыхимыщIыкIрэ зыхуэ мы Iэ-
кIуэлъакIуэрэ щыIэтэкъым: 
Iэщым и пIалъи бжьэ зэра-
гъэхъури ищIэрт, щIым и зе-
хьэкIэ хъунуми щыгъуазэт. 
Пхъэм еIусамэ, къыхи щIы-
кIар иджыпсту къопсэлъэ-
нущ, жаIэу Iэзэу къыхи-
упсыкIырт.

Пхъашэми, Мырзэбэч са-
бийхэм яхуэгупцIанэт, хуэ-
мы щIахэр фIэпсэкIуэд 
 хъурт. ПщыхьэщхьэкIэрэ я 
къуэрылъхухэр зыщIагъур-
ти, хьэблэ лIыжьхэр абыхэм 
я деж къыщызэхуэс хабзэт. 
Къуажэм хъыбарныбэкIэ 
еджэу дэсахэм къахэщырт 
Щоджэн (Шафий) ХьэIишэт, 
Жылау Мырзэбэч, Унэж Ам-
дулыхь, Лосэн Мэрем сымэ. 
Ауэ, гъэщIэгъуэнращи, ад-
рейхэм деж цIыхур кIуэрэ 
жаIахэр сэри къэсIуэтэжмэ, 
хьэлэмэт хъункъым, тезэ-
шэнщ, жиIэрти, Мырзэбэч 
нэхъыбэм зэпигъахуэр лIы-
хъужь хъыбархэрт. Махуэ 
лэжьыгъэр къезыхьэлIа нэ-
хъыжьхэри, сабийхэри яфIэ-
IэфIу зыщIэдэIу хъыба-
рыжь хэм Мырзэбэч къэIуэ-
тыжыкIэ гъэщIэгъуэн хилъ-
хьэрт: къы щылъэту, и Iэхэр 
ищIу, и макъым зэми ину 
зригъэIэту, зэми Iущащэу 
жиIэжырт. Мырзэбэч и хъы-
бархэр зэхахмэ, зи гуапэр 
къуажэ дэсхэм я закъуэтэ-
къым,  хамэ къуажэхэм къи-
кIыурэ къыхуэкIуэри ма-
щIэтэкъым. Къуажэм япэу 
къыщызэІуаха курыт еджа-
пІэм адыгэбзэр щригъэ-
джыну къэзыгъэзэжа Ша-
фий Амдурахьим и фIы-
гъэкIэ Мырзэбэч и гугъур 
 къалэшхуэми нэсыгъат.

1936 гъэм дунейм къы-
техьа «Кабардинский фоль-
клор» зи цІэ ІуэрыІуатэ 
зэужьым (антологием) зи 
 гуащІэ хэзылъхьа Іуэры-
Іуатэхутэ цІэрыІуэ Талпэ Ми-
хаил къакIуэри, махуэ бжы-
гъэкIэ щыIат, нэхъыжьхэм 
IуэрыIуатэу ящIэр итхыжу. 
ЩIэныгъэлIыр зыбгъэдэса-
хэм ящыщщ Жылау Мыр-
зэбэчи. Мы Iуэхугъуэм зы 
гъэщIэгъуэн хэлъщи, ари 
жыIэн хуейуэ къыщIэкIынщ. 
Мырзэбэч къызэрыгуэкIыу 
хъыбар хьэщIэм иригъэт-
хыжын идакъым - ахэр къы-
зыхуэгъэнэн хуей щIэблэ 
диIэщи, щрес, кърекIуэ, 
иредаIуэ, зэхрах, жиIэгъат. 
Шафий Амдурахьим еджа-
пIэм щIэс цIыкIухэр 
 къишэри, махуэ бжыгъэкIэ 
яукъуэдия уэршэрыр гуи-
мыхужу ирагъэкIуэкIыфауэ 
щытащ. Мырзэбэч фIэфIт 
къуажэ хъыбархэм, лIы-
хъужь IуэрыIуатэхэм щIэб-
лэр иригъэдэIуэну, и фIэщ 
хъурт а тхыдэжьхэм хэлъ Iу-
щыгъэр дэтхэнэми гъащIэ 
гъуэмылэ пэж зэрыхуэхъу-
нур.

Мырзэбэч и цIэр нэгъуэщI 
зы Iуэхугъуэ дахэми епхащ. 
Ди къуажэм фIэкIа нэгъуэ-
щIыпIэ щымыIа емыгъэз 
амбар жыхуаIэр зи гукъэ-
кIыр аращ. ХьэтIохъущы-
къуей псэлъэкIэм «емы-
гъэз» жиIэмэ, «къызыхэ-
хъуэж», «зыхэмыщI» жыхуи-
Iэщ. Бжьэ хъуэкъуеижьыр 
здэ щы сам деж унагъуэ 
 имысу щIыIэнэщIт, зэхэмы-
хьэжыпауэ зы къуажэ кIуэ-
цIым щызэхэс хьэблэхэм я 
данагъэт ар. ДэнэкIи къикI-
ри къылъэIэсын хуэдэу аб-
деж Мырзэбэч шыкъуэтэн 
лъагэхэр зыщIэт, и бгъуи-
тIымкIэ бжэ зырыз зиIэ 
гуэнышхуэ щигъэувыгъат. 
Нэхъ зыху зэфIэкIыу къуа-
жэм дэсхэм яхэпсэлъыхь ри, 
щхьэж зы хуэфI-зыхуэ къу-
лейр, пIалъэ кIэщIкIэ 
зэмыкIуэкIыну гъавэхэкIхэм 
щыщ къызэ хуахьэсри абы 
ирагъэзэ гъат. ХуэмыщIауэ, 
дэхуэхауэ къуажэм дэсри, 
хамэ щIыпIэ къикI хьэщIэ-
гъуакIуэри,  гъуэмылэ хуэны-
къуэри абы хэIэбэу къыхихы-
ну хуитт. ЯхузэфIэкI хъумэ, 
къыхалъхьэжыну я хьэкът, 
ар  къайхъулIэмэ, хьэлэл хуа-
щIырт. Емыгъэз амбарыр 
1960 гъэхэм пщIондэ къуа-
жэм дэтащ, иужьым Iуахы-
жащ. ГущIэгъу нэсым и щап-
хъэт жаIэу абы и хъыбарыр 
нобэр къыздэсым нэхъыжь-
хэр гуапэу иропсэлъэж.

ГъащIэм удын куэд яри-
дзащ Мырзэбэчрэ абы и 
щхьэгъусэ ФатIимэтрэ. Жы-
лэм яхуиIуэтэж хъыбархэм 
щIэдэIуу, сыт щыгъуи и 
 къуагъ къуэса щIалэ цIыкIур 
зыр зым нэхърэ нэхъ цIыкIуу 
бынищ къызыщIэна и къуэ 
нэхъыжь Хьудин и пэлъхут. 
АнэIэм и щабэри куэдрэ зы-
хащIакъым сабийхэм - илъэс 
фIэкIа дэмыкIыу Чэзибан 
щхьэгъусэм кIэлъыкIуэжащ. 
Уи кхъаблэпэм къыщIэувэну 
узыщыгугъ быныр уи IэкIэ 
щIэплъхьэжыным нэхърэ 
нэхъ Iей сыт щыIэн? ЛIы губ-
зыгъэм гуауэр Тхьэм бгъэ-
дилъхьэфащ, анэмэту къы-
хуэна сабийхэм зеинша  -
гъэм и дыджыр зэрылъэкI-
кIэ захримыгъэщIэну ху щIэ-  
къуащ.

Зеиншэ быным я нэхъы-
жьыр мы тхыгъэм щыжытIэ 
псори зэтшэлIэж Нурбийт. 
Псэуху зы махуи дихауэ 
къыщIэкIынкъым абы и 
адэшхуэр игу фIыкIэ къимы-
гъэкIыжауэ, и гугъур зы-
гуэрым хуимыщIауэ, дилъэ-
гъуа губзыгъагъэхэм щыщ 
къыхилъхьэрэ, ар щапхъэу и 
еджакIуэхэм къахуимы-
хьауэ.

ТIэмрашэ… Адэшхуэм 
къы хуиIа лъагъуныгъэр зы-
хэущэхуа гъэфIагъыцIэт ар, 
фIэзыщам и фэеплъу, зы-
фIащам и гушхуапIэуи зэра-
хьащ. ХьэпащIэ-дадэ Нур-
бий и гугъу щищIкIэ, Мыр-
зэбэч и кIыщщ ар къы зы-
щIэкIар, жиIэрт. Абы дежщ 
къыщежьэр Нурбий анэ-
дэлъхубзэм хуищIа лъагъу-
ныгъэр, абы и уэршэрхэрщ 
къыщыщIидзэр псэуху зэри-
хьа гуращэр - езым и жы-
Iауэ, цIыхум цIыху къыхэ-
щIыкIыныр. ТIэмрашэ дадэ-
къуапэу гурыхуэт, зэ зэхихар 
щыгъупщэртэкъым, дадэ-
чынуи жант, зызримыпщыт 
щыIэтэкъым - псори зри-
гъэщIэнуи ищIэнуи хуейт. 
Ямылейуэ зэхэщIыкI зиIэ 
щIалэм гу лъызытар адэш-
хуэм и закъуэкъым, и адэ 
 къуэш Хьэрэбии къыгуры-
Iуат абы цIыху къызэрыхэкIы-
нур. Зауэм щыдэкIми, адэ 
къуэшым дадэ ихъумэну, и 
тхылъхэри зэрихьэну къы-
хуигъэбыдат. Нурбий нэ ку-
нэпс ирихъуу куэдрэ игу къи-
гъэкIыжырт адэ къуэшым и 
тхылъхэр нэмыцэм мафIэ 
зыщIадза я унэм зэры-
хисхьар. Къыхихыжыфа 
 тIэ кIум махуэкIэ еджэу, 
жэщкIэ жыг лъабжьэм щIи-
гъапщкIуэу нэмыцэм ящи-
хъумат…

КIэщI-кIэщIурэ Нурбий 
дерсхэм щыжиIэрт и щыIэ-
ныгъэмкIэ адэшхуэхэм я 
 гъащIэм зэрыпищэр, езыри 
и щIэблэри щыIэху ахэр 
уахътыншэ зэрыхъур. Дауэ 

мыбдеж уигу къызэрымы-
кIыжынур ХьэпащIэ-дадэ 
Нурбий зи хэтыр къыб-
гурыIуэн щхьэкIэ и адэш-
хуэхэр зыхуэдар пщIэн 
 хуейщ, жиIауэ зэрыщытар? 
Пэж дыдэу, Нурбий егъэ-
джакIуэ къищIыкIамэ, къы-
зытекIыжа Джылау щIэблэм 
хуэгъэзатэкъэ, бгъэдэлъ 
щIэныгъэмкIэ ядэгуэшатэ-
къэ? Нурбий ущиякIуэ 
 хъуа мэ, и адэшхуэм и адэ 
М э ш ы к ъу э - х ь эж ы ж ь р и 
емыкIу къимыгъэхъуну ущи-
ебэтэкъэ, и гъащIэр Iущы-
гъэ защIэу зэхэлъу ири-
хьэкIыртэкъэ? Нурбий гъэ-
сакIуэмэ, и адэшхуэ Мыр-
зэбэчи щапхъэ зытепх хъун 
дуней тетыкIэ иIатэкъэ, 
гупсысэ гъэщIэгъуэнхэм я 
зэхэублакIуэтэкъэ? А псор 
Нурбий лъыщхьэм хэту 
къылъэмыIэсыжынкIэ Iэмал 
иIакъым. Дэтхэнэми тепсэ-
лъыхьи, Нурбий яхыболъа-
гъуэ, Нурбий тепсэлъыхьи, и 
адэшхуэхэр уигу къокI. 
Аращ-тIэ, лIэужьыр бжьибл-
кIэ мауэ, щIыжаIар.

Хъуапсэ и псэ 
кIуэдыркъым

НУРБИЙ нэгъэсауэ егъэ-
джакIуэт. Илъэс 50-м 

щIигъукIэ еджапIэм адыгэб-
зэмрэ литературэмрэ, 
Адыгэ Хабзэмрэ лъэпкъ тхы-
дэмрэ щригъэджащ. Нур-
бий хуэдэу бзэр, хабзэр, 
тхыдэр щIэблэм ябгъэ-
дэзылъхьэфа щыIэу фIэщ 
щIыгъуейщ, апхуэдизкIэ 
жиIэр фIэмащIэу зытепсэ-
лъыхьыр яригъэлъагъумэ, 
зэхригъащIэмэ, фIэфIу нэ-
рылъагъу щапхъэхэмкIэ 
дерсхэр игъэнщIырти. Къэн-
жалыщхьэ щегъэжьауэ Къэ-
занокъуей хэкужьымкIэ 
екIуэ кIыжу, Жансэхъу и Iуа-
щхьэм щыщIэдзауэ Бжьэ-
хъуокъуей губгъуэм щы щIэ-
кIыжу дэнэ деж сыт хуэдэ 
Iуэхугъуэ щекIуэкIами еджа-
кIуэхэр ишэурэ щIыпIэхэр 
яригъэлъагъурт, къыщы-
хъуа Iуэхугъуэхэми щаху-
тепсэлъыхьырт. Тхылъым ит 
текстым ахэр ирипхыжырти, 
апхуэдэ щIыкIэкIэ еджа-
кIуэм бгъэдэлъын хуей 
щIэныгъэр сыт и лъэны-
къуэкIи зэлъэIэс ищIырт.

Сабийм ирит щIэныгъэр 
цIыхугъэ пщалъэм Iэма-
лыншэу щIигъэкIырт. Жи-
Iэри къиIуатэри зыфIимы-
гъэщIурэ еджакIуэм деж ни-
хьэсыфырт. ТехьэулеикI зи 
хабзэу нэхъ къуейщIейхэри 
къыхуэгъэдаIуэу гуапэт, 
 хуабэт. Ар еджапIэ пщIан-
тIэм къыдыхьауэ цIыкIухэр 
къыщемыпщIэкIа къэхъуа-
гъэнкъым. Сабийхэм къа-
лъы хъуэу щытащ Нурбий. 
Си щхьэ кърикIуауэ зы 
гукъэ кIыж. Зэгуэрым дерс 
иIэу Нурбий къэкIуатэкъым. 
Сымаджэуи зэхэтхатэкъым, 
зэIущIэ щыIэу кIуауи хъыбар 
диIэтэкъым. Классым щIэс 
щIалитI жэрыгъэкIэ ды-
кIуащ Нурбийхэ. Дызыхуэ-
кIуар жьауапIэм деж пхъэ 
иупсу щIэтт, мо хьэчэхьэпсэу 
дэлъэдаитIым къыщытIуп-
лъам. Дерсым къызэры мы-
кIуар щыжетIэм, псынщIэу 
щIыхьэжщ, кIэстум зыщи-
дзэри къыщIэкIыжащ, уэра-
мым дыкъызэрытехьэуи, 
япэу къэса машинэр къэу-
выIэри еджапIэм дыни-
шэсыжащ. Нурбий гу лъита-
къым кIэлош лъыгъыу къы-
зэрежьам. Практикэ къэ-
кIуауэ зы хъыджэбз дэтти, 
кIэлош лъыгъыу къыщIыхьа 
мо лIыр щилъагъум, и нэIуа-
сэтэкъыми, щIэнакIэ щIы-
кIэу еплъащ. ЕтIуанэ махуэм 
зэрыклассу кIэлош тлъы-
гъыу еджапIэм дыкъыщы-
кIуэм, хъыджэбзыр укIытэ-
жагъэнщ, иужькIэ тлъагъу-
жакъым. Сыт щыгъуи къэт-
лъыхъуэ ди егъэджакIуэм 
илъ тщIэжауэ къытщы -
хъуат.

Нурбий щIэхъуэпсырт дэт-
хэнэми и лъапсэрэ и къуэпс-
рэ ищIэным икIи абы ерыщу 
телажьэрт. Япэ дерсищыр 
зэфIэкIа нэужь,  зыгъэ псэ-
  ху гъуэшхуэм ири  хьэ  лIэу, 
лIакъуеджэ жи Iэр ти, еджа-
кIуэхэр зэхуишэ сырт. Адэ-
цIиблымкIэ зэ мыуп щIа, 
имы щIэмэ, ахэр къигъуэту 
зримыгъэщIа еджапIэм 
цIыху дыхьакъым. «ЦIыху 
фы хъуну, дзыхь къывагъэ-
зыну фыхуеймэ, адэцIиблыр 
зэвгъащIэ», - япиубыдырт 
Нурбий псоми. Иджы ехьэ-
жьауэ лъэпкъ тхылъхэр ятх, 
къыдагъэкI. Нурбий и гъа-
щIэ псом зэхуихьэса лъэпкъ 
хъыбархэм  къахи щIыкIыжа 
лIакъуэ жыгым хуэдэ зыщIа 
щыIэкъым. Метр зыбжанэ 
зи кIыхьагъ лIакъуэ тхылъ 
зэкIуэцIыкIым и хъыбарым 
щымыгъуазэ апхуэдэ Iуэху 
пылъу Совет къэралыгъуэм 
бэ исакъым. Нурбий и фIы-
гъэкIэ еджакIуэ куэдми 
апхуэдэ лIакъуэ жыгхэр яIэ 
хъуат.

Нурбий и цIэр нэгъуэщI зы 
Iуэхугъуэми епхащ. Хэку за-
уэшхуэм хэкIуэда къуажэ 
щIалэхэм я цIэхэр къэ-
хутэным, я къекIуэкIыкIар 
зэхэгъэкIыным гуащIэшхуэ 
ирихьэлIащ. А Iуэхум сэри 

сызэрыхиубыдам срогуш-
хуэ. Тхьэмахуэ махуэ хъуа-
мэ, нэхъыжь зэрыс унагъуэ 
щIагъуэ къэдмыгъанэу ды-
щыщIэупщIэрт зэуапIэм 
икIуэдахэм я Iуэхум. Илъэс 
Iэджэ лъандэрэ езы Нурбий 
а лэжьыгъэр апхуэдизкIэ 
зэхэхауэ зы жыпхъэм тету 
иригъэкIуэкIырти, щыуапIи 
гъуэщапIи къыхэмыкIыу 
дэри ар Iэрыхуэ тхуэхъуауэ 
дрилажьэрт. КъыдэкIыгъуэ 
зыбжанэу зэхэт «Фэеплъ 
тхылъ» плъыжьышхуэм Зеи-
къуэ щыщу Хэку зауэшхуэм 
хэкIуэдауэ итхэм я хъыбар 
кIэщIхэм я нэхъыбэр, Нур-
бий мыхъуамэ, нобэ кIуэ-
дыжыпэну къыщIэкIынт.

И адэшхуэ Мырзэбэч 
хуэдэу цIыхум зэрещхьэпэн 
гупсысэм зэрихьэ зэпытт 
Нурбий. Зауэм хэкIуэда и 
адэ къуэш Хьэрэбий и тхылъ 
мафIэм имысу ихъумахэм 
деж къыщыщIидзэри, тхылъ 
миниплIым нызэрыхьэс 
фонд зэригъэпэщауэ щы-
тащ абы. А библиотекэр уней 
щхьэкIэ, зыхуэлажьэри зей-
ри цIыхубэрт. Къуажэм щы-
щу еджапIэ нэхъыщхьэ 
щIэтIысхьауэ абы щIэмыхьа, 
зыхуейр къыщызымыгъуэта 
студент щыIэкъым. Ар сыт 
щыгъуи зэIухат, цIыхухэм 
къыхах тхылъхэр езыхэм я 
карточкэхэм иратхэжырт, 
ахэр къахьыжмэ, нэгъуэщI 
къащтэу. Нурбий тхылъым 
хуищI пщIэр псоми зыхри-
гъэщIэну зэрыхэтым къы-
хэкIа гупсысэ дахэт жылэ 
тхылъ унэр.

Ауэ Нурбий илэжьа псом 
ящхьэжщ Совет къэралы-
гъуэм и щIыпIэ куэдми хамэ 
къэралхэми щызэлъащIыса 
къуажэ хэкурыдж музейр. 
Хъыбархэр цIыхубэм езы-
гъащIэу щыта ТАСС-м 1967 
гъэм мэлыжьыхьым и 20-м 
къитат: «Къэбэрдей-Балъ-
къэрым къыщызэIуахащ а 
щIыналъэм щыяпэ къуажэ 
хэкурыдж музей. Адыгэ 
тхыдэм ехьэлIа хьэпшып 
куэд щызэхуэхьэса а му -
зейм и къызэгъэпэщакIуэщ 
 Бахъсэн щIыналъэм хыхьэ 
Зеикъуэ къуажэм дэт курыт 
еджапIэм анэдэлъхубзэр 
щезыгъэдж Жылау Нурбий. 
Хэкупсэм ар тыгъэ яхуи-
щIащ и къуажэгъухэм». Къэ-
ралпсо радиомкIэ апхуэдэ 
хъыбар къатын папщIэ, 
лэжьыгъэ епхьэлIауэ щытын 
хуейт а IуэхущIапIэм. Нурбий 
емытIысэхыжу зэхуихьэсащ 
къуажэм и тхыдэм епха 
хьэпшып, сурэт, фащэ, нэ-
гъуэщI Iэмэпсымэ куэд. 
 Музейм къуажэм и цIэр 
жыжьэ игъэIум къыщы-
мынэу, абы щыпсэухэм я 
щIэжыр лъагэу иIэтырт, я 
щхьэр лъагэу иригъэлъа-
гъужырт. Музейр къызэры-
зэригъэпэщам папщIэ 
Жылау Нурбий къратауэ 
щытащ дамыгъэ лъапIэ - 
Жуковым и орденыр.

Нурбий и гъащIэр хъуа-
псэу ихьащ. Зеикъуэ къуажэ 
дэт 4-нэ курыт еджапIэм и 
унафэщIу щылажьи, 1-нэ 
курыт еджапIэм унафэщIым 
и къуэдзэу щыщыти псэ-
емыблэжу и къарур зри-
хьэлIар а зы хъуапсэрщ - 
цIыхугъэ зыхэлъ щIэблэ 
 къэгъэтэджынырщ. Хэкур 
фIы уэ зылъагъу, хабзэрэ 
ады га гъэрэ зыхэлъ щIэблэ 
щыIэныр лъэпкъым и 
щыIэныгъэм ирипхырт Нур-
бий, ар зэщIа хъун щхьэ -      
кIи куэд илэжьащ. Езым и 
гъащIэр абы и щапхъэ нэсщ.

Нурбий цIыхушхуэщ. Нэ-
гъуэщIу жыпIэ хъуну къы-
щIэкIынкъым. Ин хъуныр и 
натIэм къритхами, абы зезы-
гъэIэта щхьэгъусэ насып 
иIащ. Тае - уигъэлъыхъуэну 
цIыхубз гумащIэт, щхьэгъу-
сэ пэжт. Езыр егъэджа-
кIуэти, Нурбий зэлIалIэр 
фIыуэ зэхищIыкIырт икIи ди-
Iыгът. ЩIыбагъыр зэрымы-
уэ нум игъэгушхуэ лIыри 
лъэпкъ Iуэхум гуащIафIэу 
хуэлэжьащ. ЗэгурыIуэрэ 
зэдэIуэжу зэдэпсэуа зэщхьэ-
гъуситIым щIэблэ дахэ къа-
щIэнащ, лъэпкъымкIэ гуа-
пэу, щIэблэмкIэ гумызагъэу, 
нэхъыщхьэращи, адыга-
гъэмкIэ гумащIэу.

Бакалавриатыр къызэры-
зухамкIэ тхылъ плъыжьыр 
сIыгъыу къуажэм сыщыкIуэ-
жам, згъэгуфIэнщ жысIэри 
Нурбий деж сыдыхьат. Зи 
нэпсыр къытелъэда си егъэ-
джакIуэм къызжиIа псалъэр 
си гум илъщ: «ГуащIэм 
зэщIэкIуэ иIэкъым, абы 
къыпхуихьынуращ узыгъэ-
пэжынури узыгъэпажэну-
ри». Сыт хуэдэ Iуэху къуа-
жэм дапщэщи къыщамыIэт-
ми, Нурбий и гуащIэм 
зэщIэкIуэ иIэнукъым - и цIэр 
къраIуэнущ. Жылэм абы 
 хуищIар уасэншэщи, и цIэр 
уахътыншэ хъунущ.

Гуапэу, щабэу, IэфIу ду-
нейм тета нэхъыжьыфIыр 
псэужамэ, илъэс 90 ирикъу-
нут. АтIэми, Нурбий дэ къыт-
хэмытыжми, абы къыщIэна 
щIэиным кIуэдыж имыIэу 
дунейм зэрытетынур уи 
фIэщ мэхъу.

ТАБЫЩ Мурат,
«Адыгэ псалъэ» газетым и 

щIэныгъэ обозреватель.

МылIэжыныпсэ зыIут щыIэкъым, ауэ 
цIыхум ифI зыхэлъыр и гуащIэ къы-
дэкIыу дунейм тетар мылIа пэлъытэу 
ябж, абы и лъэужьыр кIуэдыжыркъым, 
бгъэдэлъ фIыщIэри кIуэщIыжыркъым. 
И Iуэхурэ и псалъэрэ зэблэмыкIыу, и 
IэщIагъэрэ и щIэныгъэрэ цIыхубэм 
ещхьэпэу псэуам и цIэр уахътыншэ мы-
хъункIэ Iэмал иIэкъым. Апхуэдэ зы-
гуэрщ «щIым лIаи щIэлъщ, псэуи 
щIэлъщ» щIыжаIар. Мы тхыгъэр зы-
теухуа, «Урысей Федерацэм цIыхубэм 
щIэныгъэ егъэгъуэтынымкIэ и отлич-
ник» цIэр зыхуагъэфэщауэ щыта 
Жылау Нурбий иужьрейхэм ящыщщ. 
Дунейм зэрехыжрэ илъэс 15-м щIигъуа-
ми, и гугъур нобэр къыздэсым щалъхуа 
жылэжьым щыужьыхыркъым, къы-
далъ хуахэм, къыдэлэжьахэм, иригъэ-
джахэм ягу къызэрыкIыжри гуапагъэрэ 
нэщхъыфIагъэ защIэкIэщ. Нурбий и 
 гулъытэр, и щабагъыр, и гущIэгъур абы 
зэ хуэзауэ зыхэзымыщIа щыIэу къы-
щIэкIынкъым - дэтхэнэми бгъэдыхьэкIэ 
хэха къахуигъуэтыфырт, псэлъэкIэ пыу-
хыкIа яхуищIыфырт.

ЦIЫХУМ уаIэщIэмыхужыныр, я гум илъ 
дахагъэ псомкIи узыхащIауэ уаIуэ-

тэжыныр насып лIэужьыгъуэщ. Апхуэдэу 
зи фэеплъыр гукъэкIыж нэхукIэ ягъэ-
щIэращIэхэм ящыщщ Жылау Нурбий. Зэ-
гуэрым Нурбий щылэжьа еджапIэм щIэс 
цIыкIухэм «ЕгъэджакIуэ нэхъыфI» зи 
фIэщыгъэ къэхутэныгъэ лэжьыгъэ иныр 
къыхалъхьэри, гъэщIэгъуэну ирагъэ-
кIуэкIат. ЕджакIуэхэм я пщэрылът къуа-
жэм хыхьэу зыхуэзэхэм лэжьыгъэрэ 
цIыхугъэкIэ гукъинэж ящыхъуа егъэ-
джакIуэм и цIэр жрагъэIэну. ФIэщыгъэр 
зыхуэфащэ куэдым, шэч хэмылъу, я цIэ 
къраIуат абы щыгъуэм, ауэ, псори къа-
лъытэжа нэужь, Жылау Нурбий и цIэр 
 хуэдитIкIэ нэхъыбэрэ къыхагъэщат дэт-
хэнэ зым ейм нэхърэ. СыткIэ къилэжьрэ 
ар абы жаIэу щыщIэупщIэми, адыгэлI нэ-
су дунейм зэрытетам, еджакIуэ гъащIэр 
гукъинэж зыщI Iуэхугъуэ куэдкIэ зэри-
гъэнщIам, щIэныгъэмрэ гъэсэныгъэмрэ 
зэгуимыхыу егъэджакIуэ IэнатIэр екIуу 
зэрырихьэкIам трагъэщIат. Нурбий и 
пщIэри, апхуэдэ щIыкIэкIэ, утыку къилъ-
хьа зэрыхъуам и мызакъуэу, щIэблэ щIэм 
я пащхьэ лъагэуи къыщыIэта хъуат.

Зы лъэныкъуэкIэ къапщтэмэ, Нурбий и 
гугъу пщIыныр тыншщ, апхуэдизкIэ ар 
цIыху къызэрыгуэкIыу, хэти и акъыл 
зытригъахуэу, дэтхэнэми ядэгъуэгуры-
кIуэфу, Iуэхум и хэкIыпIэ хъунумкIэ иунэ-
тIыфу щытащи. ЖыпIэнуращи, ар ныб-
жьэгъу зыхуэмыхъу щIагъуэ щыIэтэкъым. 

Псэлъэгъу хуэхъуам, гъуджэм иплъэм 
хуэдэу, абы деж курыхыу зыщилъа-
гъужырт, дзыхь зыхуригъэщIыфырт. Нэ-
гъуэщI лъэныкъуэкIэ укъеплъмэ, егъэ-
джакIуэм утепсэлъыхьыныр дапщэщи 
 гугъущ. Нурбий езыр егъэджакIуэт, гъэ-
сакIуэт, ущиякIуэт. ЦIыкIухэм щIэныгъэ 
ябгъэдилъхьэным, гунэс защищIыным 
къищынэмыщIауэ, ар къызэрилэжьын 
 гуащIи зрикъуэкIырт абы - ныбжьым хуэ-
фэщэну а щIэныгъэр шыбзэм щIигъэ-
кIырт, гущIэм иритеIэбэну псалъэхэр 
зэригъэкIэсырт, зэхэщIыкIым иригъэзэ-
гъыну щапхъэхэр къыхихырт. Езым зиу-
мысыжырт, нобэрей дерсыр мыл цIэнт-
хъуэрыгъуэм хуэдэщ, сыхуэсакъыпэурэ 
зызгъэхьэзыращ, жиIэу. И Iуэхум гу къаб-
зэ-псэ къабзэкIэ бгъэдэт цIыхум и гугъу 
щыпщIкIэ, къилъытэ псоми еплъыжын 
 хуей мэхъу.

Къуажэм зы зэхуэс гуэр щыIэу, Нурбий и 
цIыху щхьэкIэ къызэрымыкIуэу зэры щы-
там лIыжьхэр тепсэлъыхь щыхъум, и унэ-
къуэщ дадэр, Жылау ХьэпащIэ жыхуаIэр, 
къэпсалъэри: «Нурбий къыбгурыIуэн 
щхьэ кIэ, ар къэзылъхуахэр зыхуэдэр 
пщIэн хуейщ, армыхъумэ псори дахэжыIэу 
къэнэжынуращ», - жиIэгъат. Ныбжьышхуэ 
къэзыгъэщIу, жьыщхьэ махуэу дунейм 
 тета ХьэпащIэ зи гугъу ищIар гурыIуэ-
гъуэт. Сыт хуэдэфIми ублапIэ иIэщ. Шэч 
хэ мылъу, Нурбий зыдэплъеин, щысэте-
хыпIэ ищIын нэхъыжьыфIхэр Жылаухи 
яхэтащ, и унагъуэми исащ.

ЕгъэджакIуэ, гъэсакIуэ, тхакIуэ Жылау Нурбий Хьудин и къуэр къызэралъхурэ илъэс 90 ирокъу

И унагъуэм яхэсщ. 2002 гъэ

Ди къэралым хуит ящIауэ щащэ тутын  псори 
езыр-езыру ункIыфIыжу щытын хуейщ. Ар 
ГОСТ-м къыщыгъэлъэгъуэным и Iуэху зэ-
рахуэ МЧС-мрэ Узыншагъэр хъумэнымкIэ 
 министерствэмрэ.

КЪЫЗЭРЫЩIЭКIЫМКIЭ, тутын ящI тхылъым-
пIэм и теплъэкIэ хъурейуэ щыт гуэр храгъэу-
быдэу аращ,тутынафэр емыкъумэ, абы зэуэ 
 игъэункIыфIу. МЧС-м къит бжыгъэхэм къа-
гъэлъагъуэращи, мафIэсым и проценти 10-р 
къызыхэкIыр тутын ямыгъэункIыфIаращ. А 
 процентыр зыхуэдэри мыращ: 2017 гъэм ма-
фIэм хисхьащ цIыху 7816-рэ. А бжыгъэр хуэ-
дитхукIэ нэхъыбэщ тутыныр зэрамыгъэункIы-
фIар и щхьэусыгъуэу США-м мафIэм щыхис-
хьэм нэхърэ, хуэдипщIкIэ - Германием. Iуэ-
хушхуэращи, иужьрей илъэсищым а бжыгъэм 
щIагъуэу зихъуэжакъым. США-мрэ Герма-
ниемрэ я Iуэхур щIэнэхъыфIыр куэд щIауэ 
къагъэ сэбэпри аращ езыр-езыру ункIыфIыж 
 ту тыныр.

Советхэм я зэманым тутынри ар зыкIуэцIа-
шыхь тхылъымпIэри нэхъыфIащ. Иджы ту-
тыным щхьэкIэ къагъэсэбэп тхылъымпIэм се-
литрэ зыщIрагъэф, нэхъ псынщIэу исын, ту-
тынафэм нэхъыбэ къищэхун папщIэ. Ар зы-
къомкIэ ещхьщ унагъуэм къыщагъэсэбэп 
техникэр, жып телефонхэр, нэгъуэщIхэри къу-
тамэ, тэмэму зэрахуэмыщIыжым. Ахэр къы щIэ-
зыгъэкIхэм я фейдэм тращIыхьащ щIэуэ къэп-
щэхун хуей зэрыхъур.

Тутын IэщIэлъу жеяр е ефар мафIэм щы зы-
хъумэну тхылъымпIэр Испанием, Австрием, 
 Китайм къыщыщIагъэкIыу аращи, ар къащэхуу 
щIадзэмэ, тутыныр нэхъ лъапIэ хъунущ, ак-
цизми процент 20-кIэ зэрыхагъэхъуар абы 
хэплъхьэжмэ, ар зи нэрыгъыр егупсысынкIэ 
 мэхъу апхуэдиз ахъшэ игъэсын-имыгъэсыным. 
Узыншагъэр зэрихьым, псом хуэмыдэу тхьэм-
былыр зытекIуадэ лышхым, и гугъу тщIынкъым, 
ар и щхьэм хуэзыхь тутынафэхэм яхэткъыми, 
ауэ я жыпым щIэх-щIэхыурэ иIэбэн хуей хъумэ, 
ар нэхъ зыхащIэну къыщIэкIынщ.

Тутыным щхьэкIэ къагъэсэбэп тхылъымпIэр 
зэрахъуэкIыныр пщэдей къэхъуну Iуэхукъым.            
Ар елъытащ мыр хабзэкIэ убзыхун зэрыхуейми, 
а тхылъымпIэр къыщыщIагъэкI ди къэралым 
щаухуэнуми е нэгъуэщI щIыпIэхэм къыщащэ-
хунуми. Шэч зыхэмылъыр Iуэхур зэрежьарщ, 
абы зи фейдэ хэлъхэм ар кIуэцIрагъэкIыну яужь 
зэритынурщ.

Зи усэ купщIафIэхэмкIэ 
къызыхэкIа лъэпкъым и 
 мызакъуэу, ди республикэ-
ми нэгъуэщI щIыналъэхэми 
щыпсэухэм фIыуэ яцIыху 
балъкъэр усакIуэ Созаев 
Ахъмэт къызэралъхурэ щIы-
шылэм и 21-м илъэс 80 ири-
къуащ. 

АР 1941 гъэм Белая Речкэ 
къуажэм къыщалъхуащ. Ку-
рыт еджапIэр къиуха нэужь 
(пэщIэдзэ классхэм ар ще-
джар хэкур щрагъэбгынам и 
лъэпкъыр здашауэ щыта 
Къыргъызым и зы къуажэщ), 
ар щIотIысхьэ КъБКъУ-м и 
тхыдэ-филологие факульте-
тым и урыс-балъкъэр къу да-
мэм. 

Созаевыр Обллитым и 
 редактор нэхъыщхьэу илъэс 
16-кIэ щытащ. 1982 гъэм 
къыщы щIэдзауэ КъБАССР-м 
и Къэрал радиом балъ къэ -
рыбзэкIэ нэтынхэр зыгъэ-
хьэзыр и къудамэм и редак-
тор нэхъыщхьэщ. 1995 гъэм 
ар ягъэув республикэм и 
«Эльбрус» къэрал тхылъ те-
дзапIэм и унафэщIу. 

Лэжьыгъэ IэнатIэкIэ иIэ 
 ехъу лIэныгъэхэм къадэкIуэу, 
зи гупсысэр гъэхуа, зи пса-
лъэр нахуэ усакIуэ ахъырзэ-
манщ Ахъмэт. А псом къапэ-
кIуэу  зэман зэхуэмыдэхэм 
 абы къыхуагъэфэщащ щIы-
хьы цIэхэр, дамыгъэ лъа-
пIэхэр. Псалъэм папщIэ, Ле-
нин комсомолым и саугъэ-
тым и лауреатщ, Къэбэрдей-
Балъкъэр Республикэм 
щэн хабзэмкIэ щIыхь зиIэ и лэ-
жьакIуэщ, «И лэжьыгъэфIым 
папщIэ» (1986), «СССР-м и 
ВДНХ» (1988) медалхэр, 
 «СССР-м и телевиденэмрэ и 
ра диомрэ я отличник» (1988) 
 дамыгъэр къратащ. 1974 гъэм 
 ар хагъэхьащ СССР-м и Тха-
кIуэхэм я союзым. 

Хуэфащэ дыдэу Созаевым 
зэрехьэ «КъБР-м и цIыхубэ 

Иджыблагъэ Налшык щекIуэкIащ сумомкIэ 
Къэбэрдей-Балъкъэрым и чемпионат. Абы хэ-
тащ ныбжьыщIэхэри балигъхэри.

СУМО спорт лIэужьыгъуэр ди республикэм 
къызэрихьэрэ куэд мыщIами, Къэбэрдей- Балъ-
къэ рым и щIыналъэ псоми къикIа бэнакIуэ 286-
рэ хэтащ мы зэхьэзэхуэм. Пэжщ,     коронавирус 
уз зэрыцIалэм зыщахъумэн пап щIэ абы цIыхухэр 
еплъыну Iэмал иратакъым икIи зэщхьэщыхауэ 
махуитIкIэ ар ирагъэкIуэкIащ.

Гъатхэпэм щIэзыдзэжыну 
Урысей Федерацэм футбо-
лымкIэ и етIуанэ дивизио-
ным и Япэ гупым 2020 - 2021 
гъэхэм щекIуэкI зэ хьэ зэхуэм 
и етIуанэ Iыхьэм зы хуэгъэ-
хьэ зырын езыгъэжьа «Спар-
так-Налшыкым» иджыпсту 
Налшык зыще гъасэ.

КЪЭБЭРДЕЙ-Ба лъкъэ -
рым и къалащхьэм ди щIа-
лэхэм я къарур щызэрагъэу-
быдыж. Махуэ къэс тIэу 
 (пщы д джыжьымрэ пщы-
хьэщ хьэмрэ) зыгъэсэны-
гъэхэр ира гъэкIуэкI, я бэшэ-
чыныгъэм нэхъ трагъащIэу, 
икIи ар зэрезэгъым доху-
тырхэр кIэ лъоплъ. 

Дауи, Iэмал къазэрыху-
къуэкIыу, зэныбжьэгъугъэ зэ-
IущIэхэми хуэхьэзырщ. Ахэ-
ращ я зыгъэсэныгъэхэр зэре-
кIуэкIыр тренерхэм къызэра-
пщытэжыфынур. Апхуэдэ 
зэ Iу  щIэ иджыблагъэ Псы-
хуабэ (Пятигорск) щызэхэтащ.

«Спартак-Налшыкым» мы 
гъэм япэу хьэрхуэрэгъу къы-
хуэхъуащ нэгъабэ япэ диви-
зионым хэта, ауэ мылъкукIэ 
зэрыпэмылъэщым къыхэ-
кIыу езым и фIэфIыныгъэкIэ 
абы къыхэкIыжа, «Армавир» 
командэр. ЗэIущIэм къызэ-
ригъэлъэгъуамкIэ, ар иджыри 
зэфIэкI хъарзынэ зиIэ гупщ. 

Пэжщ, командэхэм зэ-  
хьэзэхуэм зыхуэгъэхьэ зырын 
щIа дза къудейуэ аращ икIи 
зэкIэ куэд дыдэкIэ уащыгугъ 
хъунукъым. Апхуэдэу щыт 
 пэтми, лъэныкъуэхэр ерыщу 
зэ пэщIэтащ. «Спартак-Нал-
шыкым» и фащэр ящыгъыу 
джэгур ирагъэжьащ гъуащ-

Илъэс хъуауэ цIыхухэр зыгъэгузавэ 
коронавирусым «гушыIэ» зэры хэ мы-
лъыр къыщыдгурыIуам, абы хурикъун 
хущхъуэ къыщагупсысынум цIыхухэр 
щIэхъуэпсырт. Иджы ар щыIэ хъуащ, 
 уасэ щIамыту халъхьэнущи, цIыхухэр 
 аргуэру гужьеящ, «зыгуэр къыдищIэ-
мэ» жаIэу.

УЗЫЩЫМЫГЪУАЗЭ псори шынагъуэщ - 
ар гурыIуэгъуэщ. Дэ ди щIалэгъуэм щыIа 
«шэщIэху хъыбархэр» иджы интернетращ 
щаIуатэри, къагупсыса вакцинэм темып-
сэ лъыхьыр укIуэдыж. ЗытрагъащIэри, ду-
ней псом и унафэр зыIэщIэлъхэм узыфэ-
ри вакцинэри къагупсысауэщ, цIыху бжы-
гъэр ягъэмэщIэн мурадкIэ.

Дуней псор къэдгъэнэнщи, ди къэра-
лым щащIэм деплъынти. Хэт вакцинэр 
япэу зыхалъхьар? Дзэм хэтхэм, дохутыр-
хэм, егъэджакIуэхэм, нэгъуэщIу жыпIэну-
мэ, къэралым нэхъ еджауэ исхэм, да-
хъумэну,  дагъэхъужыну,  щIэныгъэ  къы-
датыну  дызыщыгугъхэм. Вакцинэм                
дызы щы шынэн зэрыхэмылъыр абы къи-
гъэ лъагъуэркъэ - зи элитэр зыукIыжын е 
ныкъуэдыкъуэ зыщIын къэрал щыIэ, ар 
къэралу къызэтенэну хуеймэ? 

Хъыбар кърагъэкIуэкIхэм, я нэхъ 
 ма щIэ мэ, Iэнкун дызэрищIыр къызгуро-
Iуэ, ауэ ды шынэу ди гъащIэр тхьын, 
тхьыпэнуми, диIэну а гъащIэр? Я лэжьы-
гъэм, загъэпсэхуным теухуауэ цIыхухэм    
я зэхэзекIуэр инщ, зэгуэри апхуэдэ щы-
мыIауэ. Мастэр зыхезымыгъэIуа транс-

Урысейм и къалэшхуэхэр дэнэ къэна, 
Къэбэрдей-Балъкъэрым и дэтхэнэ 
 къуажэми уащыхуэзэнут Азие Курытым 
къикIа лэжьакIуэхэм. Нэхъ пуду, псын-
щIэу Iуэхур зэфIэзыуд щIалэхэм щIэуп-
щIэ яIэ хъуати, унэм ехьэлIа лэжьыгъэ 
псори  абыхэм  ирагъащIэрт, ди хъулъху-
гъэхэм ящыщ куэдым тетысхьэпIэхэр 
ягъэхуабэу тесу.

ПЭЖЫР жыпIэмэ, шхынкIи щыпсэун-
кIи зыхуей хуэмызэ щIалэхэм уигу 
ящIэузырт, ауэ дауэ гугъу емыхьми, я 
унагъуэхэм сэбэп яхуэхъуну зэреIэм нэ-
гъуэщI нэкIэ уригъэплъырт. Уз зэрыцIа-
лэм къызэтригъэувыIащ мы Iуэхур. Ахэр 
хуиту къэралым къихьэ щыхъужынур 
иджыри зыми жиIэфынукъым, ауэ шэч 
къытрамыхьэу зи гугъу ящIыр пуду 
ягъэлажьэ зэры щы мыIэжым унэхэр 
 лъапIэ зэрищIынурщ, зы уасэм тещIы-
хьауэ яубла ухуэныгъэхэр къы зэрызэ -
теу вы Iэнурщ.

Мы гъэм ди къэралым щаублащ «социаль-
ный контракт» зыфIаща Iуэхур. Абы хохьэ нэхъ 
хуэмыщIахэм лэжьапIэ къыхуагъуэ тыныр, 
зыхэхуа гугъуехьым къыхэшыныр, унагъуэм 
Iэщрэ джэдкъазрэ ягъэхъунымкIэ ядэ Iэпы-
къуныр, хьэрычэт Iуэху зыублэну хуейм зыщIэ-
гъэкъуэныр.

МЫР къэралымрэ цIыхухэмрэ зэращIылIэ 
 зэгурыIуэныгъэщ. Япэрауэ, унагъуэ къэс хуа-
гъэбелджылы тхьэмыщкIагъэм къызэры хэ кIы-
фыну щIыкIэр. ЕтIуанэрауэ, цIыхур нэгъуэщI 
IэщIагъэ хуеджэнумэ е зыхуеджагъэххэм теу-
хуауэ и щIэныгъэм хигъэхъуэнумэ, зэрызэра-
ухылIам тету курсхэм кIуэн е лекцэхэм едэIуэн ху-
ейщ. Ар зымыгъэзащIэр программэм къы-
хагъэкIыжынущ.

Я нэхъыбэу зы илъэсщ зэгурыIуэныгъэм къару 
щиIэнур. А пIалъэм къриубыдэу къэралыр дэIэ-
пыкъунущ зи щхьэм хьэрычэт хуэзыщIэжыну зи 
мурадым.

Джэдкъаз зезыхуэну хуейхэм ятеухуа соцкон-
трактри а пIалъэ дыдэм тещIыхьащ. Нэхъ ма-
щIэр (мази 9) лэжьапIэ къэзылъыхъуэм е щIэ-
рыщIэу еджэжынум иращIылIэ зэгурыIуэныгъэ-
ращ. ЗэрыжаIэмкIэ, зи IэщIагъэм, щIэныгъэм 
хэзыгъэхъуам лэжьапIэ къигъуэтыхукIэ къэра-
лыр ахъшэкIэ дэIэпыкъунущ.

Соцконтрактым и адрей лIэужьыгъуэ псоми я 
пIалъэр мазихщ (хущхъуэ, щыгъын, Iэмал имыIэу 
цIыхур зыхуеинумкIэ къэралыр къыпыкъуэкIы-
ну).

Унагъуэ хуэмыщIахэращ мы Iуэхум хыхьэфы-
нур. Апхуэдэхэу къалъытэ, щIыналъэм упсэун 
щхьэкIэ  я  нэхъ мащIэу цIыхум ахъшэу иIэн  хуейуэ 
щагъэбелджылам хуэдиз унагъуэм ис дэтхэнэми 
къылъымысмэ.

Мы зэгурыIуэныгъэм ухыхьэн папщIэ, цIыхухэм 
ядэIэпыкъуныр зи къалэн IуэхущIапIэхэм е 
 МФЦ-м уи лъэIу щIэплъхьэн хуейщ, унагъуэм и 
цIыху бжыгъэр, я хэхъуэр зыхуэдизыр къы-
щыгъэлъэгъуа дэфтэрхэр щIыгъуу.

УФ-м и Правительствэм мы гъэм сом мелард 
26,3-рэ хухихащ цIыхухэм ядэIэпыкъуным. Соц-
контрактыр зы илъэсым цIыху мин 300-м ира-
щIылIэну я мурадщ.

Нэгъабэ Урысейм и хэгъэгу 21-м щаублащ мы 
Iуэхур, ди республикэри абы хэту. Статистикэм-
кIэ IуэхущIапIэм къигъэнэIуэну къыщIэкIынщ 
абы кърикIуар, ауэ зэрыкъэралу къапщтэмэ, 
цIыху мини 100-м зэгурыIуэныгъэ иращIылIащ, 
абыхэм я нэхъыбэр унагъуэшхуэхэращ.

Бдзэжьейм и пIэкIэ къунтх ет, жыхуаIэращ 
къэрал унафэщIхэм пхагъэкIыну зыхуейр. Фигу 
къэзгъэкIыжынут: Гёте, правительствэм я нэ-
хъыфIыр  сыт  хуэдэ,  жаIэу  щеупщIым, «ди 
щхьэм  и унафэ тщIыжыфу дезыгъасэрщ», - жи-
Iэгъащ.

Илъэс ныкъуэм къриубыдэу
цIыхуцIэ зиIэм щхьэщыкIыну жаIэ уз зэрыцIалэр

портым и дэтхэнэ лIэужьыгъуэми ира-
мыгъэ тIыс хьэмэ, хьэщIэщхэм щIамы-
гъэхьэмэ, санаторэхэм къамыдэмэ, нэхъ 
ди гъунэгъумкIэ сыкъэIэбэнщи, уи лэ-
жьыгъэм упэрамыгъэхьэжмэ, сыт пщIэн? 
Абы нобэ, пщэдей хуэкIуэнущ къэрал 
псори.

ФедерацэмкIэ Советым иджыблагъэ 
къы щыпсалъэу, къэралым узыншагъэр 
хъумэнымкIэ и министр Мурашкэ Михаил 
жиIащ УФ-м балигъыу щыпсэум я процент 
60-р вакцинэм къызэщIегъэубыдэн зэры-
хуейр, уз зэрыцIалэр къызэтрагъэувыIэн 
папщIэ.

Ди къэралым мы Iуэхур щаублащ, мастэ 
цIыхухэм щыхалъхьэ медицинэ IуэхущIа-
пIэ 2187-м. Абыхэм я бжыгъэм къыхэхъуэ-
нущ, вакцинэу къыщIагъэкIыр нэхъыбэ зэ-
рыхъум елъытауэ. 

Процент 60-р - ар цIыху мелуан 68-рэ 
 мэхъури, мы гъэм и япэ мазихым къриу-
быдэу а псоми хущхъуэр халъхьэфыну 
жеIэ министрым. Абы къыхигъэщащ, 
 вакцинэхэм къинэмыщIауэ, сымаджэ 
 хъуам ирахьэлIэ хущхъуэ 11 щIэуэ ди къэра-
лым иIэ зэрыхъуар, УФ-м и Правительст-
вэм аргуэру сом меларди 2,7-рэ зэрыху-
хихар коронавирус зэуэлIахэм ящыщу 
унэм щIэсу зызыгъэхъужхэм хущхъуэ 
 иратын  папщIэ.

Министрым зэрыжиIамкIэ, медицинэм и 
лэ жьакIуэ мин 600 ядоIэпыкъу сыма-
джэхэм, абыхэм ящыщу мин 60-р сту-
дентщ. Дохутыр мелуанрэ ныкъуэрэ мы 
узыфэм хурагъэджэн хуей хъуащ.

Езыр-езыру
ункIыфIыжу

Нэхъ хуэмыщIахэм
яридэIэпыкъуну

ПсэупIэ 

Унэхэр  нэхъ  лъапIэ  щIэхъур
Лэжьыгъэм тезыгъэгушхуэн улахуэ 

щымыIэу, апхуэдэ Iуэху хьэлъэм ди 
цIыхухэр пхуеувэлIэнукъым. ЕтIуанэра-
щи, цIыхухэм щIыхуэу къащтэ псэупIэм 
щхьэщатыкI процентыр нэхъ мащIэ зда-
щIым, ухуэныгъэм ехьэлIа лэжьыгъэ 
 псори нэхъ лъапIэ мэхъу. ПсэупIэ зыухуэ 
хьэ рычэтыщIэхэм жаIэ ди къэралым              
щыщ фIэкIа ямыгъэлэжьэныр абыхэм я 
дежкIэ зэрынэхътыншыр, ауэ щIыналъэм 
ику иту щат улахуэм хуэдиз ирату щIа-
дзэмэ, унэхэр яхуэмыщэу нэхъ лъапIэ 
зэрыхъунур.

ЩIым, псэуалъапхъэхэм, лэжьапщIэм 
текIуадэр зэрыегъэлеяр зымыщIэ ди 
 щIыналъэм ису къыщIэкIынкъым. Аращ 
унэ ныкъуэщIхэр щIэкуэдыр, уна-
гъуэшхуэ хъуахэр зэхэмыкIыфу гугъу 
щIызэрегъэхьыр. Ди жагъуэ зэрыхъун-
щи, мыбы теухуауэ зэхъуэкIыныгъэ 
щыIэну дыкъагъэгугъэркъым Iуэхум 
фIыуэ хэзыщIыкI IэщIагъэлIхэмрэ хьэ-
ры чэтыщIэхэмрэ.

ТIэуней цIыхубэ 
усакIуэ Созаев Ахъмэт
и дыгъэ нэ бзийхэр

усакIуэ», «КъШР-м и цIыхубэ 
усакIуэ» цIэ лъапIэхэр. Абы 
зэи щыгъупщэркъым къызы-
хэкIа лъэпкъыр, и зэфIэкIым и 
къигъэхъуапIэр, и ехъулIэны-
гъэхэм я джэлэсыр. И усэхэм 
абы щыхеIэтыкI и хэкур, и 
адэжь лъахэр, балъкъэр 
 лъэп къыр, и псэм къыщыуш 
 лъа гъуныгъэр, гущIэгъур, 
нэщ хъеягъэр. 

ИщхьэкIэ зи гугъу щытщIа 
псом ящхьэщ Созаевыр зэ-
рыусакIуэр. Зи художествен-
нэ псалъэ щIэщыгъуэр 
цIыхубэм къищта, балъкъэр 
лъэпкъ литературэм и тхы-
дэм зи цIэр къыхэнэну лъэп-
къылIщ Ахъмэт. Япэ дыдэу 

абы къыдигъэкIауэ щыта усэ 
тхылъым, «Вижу солнце» 
(1968) зыфIищам, гуапэу Iу-
щIат щIэджыкIакIуэхэр. Абы 
иужькIэ тхылъ дапщэ дунейм 
къы те мыхьами, цIыхубэм ип-
хъуэтащ, сыту жыпIэмэ, абы и 
сатырхэм дыгъэ нэбзийхэр 
 къы хэщми ярейщ. Апхуэдэ-
хэщ зи цIэ къитIуа тхылъым 
къы кIэлъыкIуэхэу «Солнеч-
ные тени» (1972), «Голоса 
трав» (1978), «Белая Речка» 
(1983), «Летящие окна» (1987), 
«Отк рываю утро» (1991), 
«Даст Бог» (1998), «Голос ут-
ра» (1998) жыхуиIэхэр. 

И усэхэм ящIэлъ гупсысэр, 
макъамэ шэщIар наIуэу уи 
 нэгу къыщIегъэувэ езы 
Ахъмэт абыхэм къеджэу щы-
зэхэпхкIэ. УсакIуэ куэдым 
 къаймыхъулIэ Iуэхущ ар. И ап-
хуэдэ зэфIэкIымкIэ, шэч къы-
тумыхьэу, ар бгъурыбгъэувэ 
хъунущ Кулиев Къайсын. 

Жылагъуэ лэжьакIуэ цIэры-
Iуэ Созаевыр зигъэпсэхуну 
тIы сыжами, Iуэхуншэкъым - 
Тхыдэмрэ щэнхабзэмрэ я 
фэеплъхэр хъумэнымкIэ уры-
сейпсо зэгухьэныгъэм и Къэ-
бэрдей-Балъкъэр къу да мэм        
и унафэщIщ ар. А Iэ на тIэм 
зэрыщехъулIэмкIэ  Со  заевым 
къегъэлъагъуэ      абы и гъащIэ 
къулеигъэр сытым дежи къы-
зэрыщхьэпэнур, къы т щIэхъуэ 
щIэблэм абы щапхъэ зэрытра-
хынур, яч лъэбакъуэхэм я дэ-
кIуеипIэ лъэщ зэрыхъунур.  

БЛИЙ  Даянэ.  

Зэныбжьэгъугъэ  зэIущIэ

хьэтет Къардэным, гъуащхьэ-
хъумэхэу КIэдыкIуейм, Тебэр-
дым, Шумахуэм, Мэкъуауэм, 
гъуащхьэхъумэныкъуэхэу 
Джа  тэрывэм, Iэпщацэм, 
Ашум, Пащтым, гъуащ-
хьауэхэу Хьэшырымрэ Гугуе-
вымрэ. 

Налшыкдэсхэм псынщIэ 
дыдэу тепщэныгъэр джэгу- 
пIэ губгъуэм щызыIэрагъэ-
хьащ икIи бжыгъэр къызэ-
Iуахыну Iэмал хъарзынэ зыб-
жанэ яIащ. АрщхьэкIэ зыми 
топ дамыгъэкIауэ загъэпсэ-
хуну командэхэр икIащ.

Пасэу зэрытраухуам тету, 
зэIущIэм и етIуанэ Iыхьэм 
«Спартак-Налшыкым» игъэ-
джэгуар нэгъуэщI щIалэхэ-
ращ. Ахэр гъуащхьэтет Къу-
мыкъу А., гъуащхьэхъумэхэу 
Дзэмыхьырщ, Ольмезовырщ, 
Белоусовырщ, УнащIэрщ, 

гъуащ хьэхъумэныкъуэхэу Уэ-
рэзейрщ, Къумыкъу И., Багъэ-
тырырщ, Урысырщ, гъуащ-
хьауэ хэу Бацэмрэ ХъутIэм-
рэщ. 

Аргуэрыжьти, тепщэныгъэр 
зыIыгъар налшыкдэсхэрщ.  
Ди жагъуэ зэрыхъунщи, абы 
текIуэныгъэр къащыхуихьа-
къым мы гъэм япэу ирагъэ-
кIуэкIа зэныбжьэгъугъэ зэIу-
щIэм. Джэгур бжыгъэр къы-
зэIуамыхауэ, 0:0-у, иухащ.

ЗэIущIэ нэужьым Къэбэр-
дей-Балъкъэрым и къалащ-
хьэм къэзыгъэзэжа «Спар-
так-Налшыкым» мы мазэр иу-
хыхукIэ и хэщIапIэм зыщигъэ-
сэнущ. Абы иужькIэ Нартсанэ 
(Кисловодск) щыпищэнущ 
икIи а щIыпIэм зэныбжьэ-
гъугъэ зэIущIэ зыбжанэ щри-
гъэкIуэкIынущ. 

ЖЫЛАСЭ  Заурбэч.

ЩIыналъэ  псоми  къикIат
Зэпеуэхэр хуабжьу удэзыхьэхыу щытащ. 

Абыхэм къарикIуахэм япкъ иткIэ зэхагъэуващ 
ныбжь псомкIи Къэбэрдей-Балъкъэрым и ко-
мандэ къыхэхахэр. Илъэс 22-м, 24-м  щIи мы-
гъуахэр хэтынущ мыгувэу Къэзан щекIуэкIыну 
Урысей Федерацэм и чемпио натымрэ зэ хьэ зэ-
хуэмрэ. Адрей нэхъыщIэхэр накъыгъэ (май) 
мазэм   Налшык щызэхьэзэхуэнущ. Абы щы-
гъуэм ди республикэм къыщызэхуэсынущ къэра-
лым и сумоист  ныбжьыщIэ нэхъыфIхэр.

ЖЫЛАСЭ  Замир.

Къэбэрдей Адыгэ Хасэм, КъБР-м и Журналистхэм я зэгухьэныгъэм, «Адыгэ псалъэ» га-
зетым я лэжьакIуэхэм гущIыхьэ ящыхъуащ лъэпкъ журналистикэм хэлъхьэныгъэфI хуэзы-
щIа ПащIэ Муртаз Хьид и къуэр дунейм зэрехыжар икIи абы и Iыхьлыхэмрэ и благъэхэмрэ 
яхуогузавэ.

Футбол

КъБР-м ЩэнхабзэмкIэ и министерствэм, «КъБР-Медиа» къэрал кIэзонэ IуэхущIапIэм, 
 КъБР-м и Журналистхэм я зэгухьэныгъэм, «Адыгэ псалъэ», «Кабардино-Балкарская прав-
да», «Заман», «Горянка», «Советская молодежь» газетхэм, «Литературная Кабардино-Бал-
кария», «Iуащхьэмахуэ», «Минги Тау», «Солнышко», «Нур», «Нюр» журналхэм, «Къэбэрдей-
Балъкъэр» ВТК-м, ВГТРК-м и «Къэбэрдей-Балъкъэр» ГТРК-м,  «Къэбэрдей-Балъкъэр» рес-
публикэ хъыбарегъащIэ агентствэм, «Эльбрус» тхылъ тедзапIэм я лэжьакIуэхэр «Адыгэ пса-
лъэ» газетым и корректор Афэ (Хьэсанэ) Тамарэ Къарс и пхъум хуогузавэ абы и щхьэгъусэ 
Афэ Мухьэмэд Къумыкъу и къуэр дунейм зэрехыжам къыхэкIыу.


